
Chi Tzꞌibetoj Scarta Naj Pablo Tet Eb Creyente Bey Roma

1  1 Jaꞌ jain, Pablo jin tiꞌ, ẍejabwom jin naj Jesucristo an. Jix jin yawte 
naj an, catuꞌ jix jin yaon oc yin ẍejab oj an. Sicꞌbil jin el yu Dios an, 

yu walon el watxꞌ kꞌane yet colbanile an. 2 Jaꞌ yet caw peyxa, yakꞌnaj can 
stiꞌ Dios yu jun watxꞌ kꞌane tiꞌ. Jaꞌ eb ẍejab Dios, jaꞌ ton eb profeta, jix 
tzꞌiben can jun watxꞌ kꞌane tiꞌ yul An Juun yet Dios. 3 Jaꞌ jun watxꞌ kꞌane 
tiꞌ, chi yal yu naj Kaawil Jesucristo, Scꞌaal Dios. Jaꞌ yet jix ey ecꞌ naj titiꞌ 
jaxca ánima, tol icꞌaale ye naj yu naj rey David. a 4 Pero jaꞌ Espíritu ey oc 
yin naj. Jaꞌ jix txꞌoxon el naj tol Scꞌaal Dios naj. Tol caw ey yip naj, yutol 
jix pitzcꞌu a xol eb camnaj. 5 Jix xꞌoxon el swatxꞌ cꞌulal Dios e in yin naj 
Jesucristo an. Jix jin chejletoj bey masanil yul-laj yiban kꞌinal tiꞌ yu, yu 
yaon oc scꞌul eb cꞌal sjijen eb tzet chi yala. 6 Jaextiꞌ, xex oc yetbi oj eb, 
yutol awtebil jex el yu Dios yu je yoc yetoj Jesucristo. 7 Chin tzꞌibetoj jun 
jin carta tiꞌ e ex an, masanil jaex a Roma jex. Cam cꞌulnebil jex yu Dios, 
cꞌal awtebil jex yu je yunen tzet chi yoche Jesús. Chi yoche jin cꞌul chi 
xꞌox swatxꞌ cꞌulal cu Mam Dios e ex yetoj naj Kaawil Jesucristo. Cꞌal ey 
ojab watxꞌ cꞌulal snan je xol cꞌal yetoj Dios.

Chi Yoche Naj Pablo Chi To Yil Eb A Roma
8 Yin sbabelal, yin Jesucristo, chi wal yu diosalil tet Dios je yu, yutol 

chi al-le el yul-laj yiban kꞌinal tol caw che yaoc je cꞌul yin Cristo. 9 Jaintiꞌ, 
chi wakꞌ servil Dios yin masanil jin cꞌul yin walon el Skꞌaneal naj Scꞌaal 
Dios an. Yotaj Dios tol jun jun taꞌ el chin txali, chin txali cꞌal je yu an. 

JAꞌ AN SCARTA 
NAJ PABLO TET EB 

CREYENTE BEY ROMA
 

 

a 1:3 Jaꞌ yul An Antiguo Testamento chi yala, tol jaꞌ jun Cristo oj oc yicꞌaal oj naj rey 
David. Ezequiel 34:23, 24; 37:24, 25; Oseas 3:5. Jaꞌ yet chi yal yin Jesús tol yicꞌaal naj rey 
David lalan yalon el oj, tol Cristo, ma Mesías naj. 

b 1:17 Habacuc 2:4. 

10 Chin kꞌanon pax tet Dios an, ta chi el yin scꞌul chex to wil an. 11 Ey xa 
cꞌal cꞌoli jin naꞌon an tol chex to wil an. Yutol chi woche chin colwa nioj 
je yin an yin yet Dios, yet watxꞌ chi wakꞌ yip je cꞌul an. 12 Chi woche tol 
jaꞌ yet oj jin apnoj e ex tuꞌ, chi kiptzele cu ba jun jun jon, yutol jun laan 
cꞌal chi kute kaon oc Cristo yin cu cꞌul. 13 Jex wuẍtaj, jex wanab, chi 
woche che yotajne el oj tol ecꞌal el xa cꞌal chi woche chin to e ex tuꞌ an, 
pero cꞌam to chi skeꞌ jin to an. Chi woche chin apni e ex tuꞌ an, yet watxꞌ 
ey eb chi yaoc scꞌul yin Cristo wu an bey ey jex ecꞌ tuꞌ. Jaxca jix yun yoc 
eb yul-laj wan xa conob wu an. 14 Yutol masanil ánima, cax cꞌal cuywinaj, 
ma man cuywinaj oj, jin cuenta ye oc eb an. Cꞌal eb jelan snaꞌbal, cꞌal 
eb man jelan oj, jin cuenta cꞌal ye oc eb an. 15 Yuxan bejan jin cꞌul jin to 
walon el skꞌaneal colbanile je xol jaex a Roma jex tuꞌ an.

Yipalil Watxꞌ Kꞌane
16 Cꞌam chin qꞌuixwi yu jun watxꞌ kꞌane yet colbanile, yutol yipalil Dios 

yei, yu scolcha el masanil eb chi yaoc scꞌul yin jun watxꞌ kꞌane tiꞌ. Yuxan, 
ey yalon yet eb wet Israelal yin sbabelal yin jun colbanile tiꞌ, catuꞌ ey 
pax yalon yet eb man Israel oj yin. 17 Jaꞌ jun kꞌane yet colbanile tiꞌ, jaꞌ chi 
akꞌon kotajne el oj, tol watxꞌ jon yul sat Dios, asanne yu cꞌal chi kaoc cu 
cꞌul yin. Jaxca chi yal yul An Juun: “Jaꞌ eb chi yaoc scꞌul yin Dios, watxꞌ 
eb yul sat Dios. Yuxan ey skꞌinal eb tol ey cꞌal yin tobal kꞌinal,” ẍi yul An 
Juun Tzꞌibebil can oj. b

Wan Spenail Eb Ánima Tet Dios
18 Kotaj, tol chi ya eytej sjowal scꞌul Dios bey satcan yiban masanil eb 

cꞌam chi yaoc scꞌul yin Dios. Jaꞌ ton eb cꞌam swatxꞌil tzet chi el yuneni. 
Yu cꞌam swatxꞌil eb tuꞌ, yuxan ey eb cꞌam chi skeꞌ yab jun cuybanile caw 
yel. 19 Chi ya eytej sjowal scꞌul Dios yiban eb, yutol yotaj xa eb sicꞌlebil 
jantaj tzet yetal chi skeꞌ kotajnen el yin Dios. Yutol jaꞌ Dios jix txꞌoxon 
yil eb. 20 Cax cꞌal cꞌam chi skeꞌ yil-le oc yin Dios tuꞌ, pero yet chi il-le oc 
yin tzet yetal waꞌnebil yu Dios, jaxca tol jaꞌ Dios chi il-le oc yin yu eb. 
Yutol jaꞌ yet jix swaꞌnen jun yul yiban kꞌinal tiꞌ, jix txeclo el oj, tol Dios 
toni. Ey cꞌal yipalil yin tobal kꞌinal. Snaꞌbal xa eb chi ẍaꞌontej sjowal scꞌul 
Dios eb yiban. 21 Yutol cax cꞌal yotaj eb tol ey Dios, pero cꞌam chi yal oc 
eb Sdiosal oj. Cꞌam yel oc apnoj Dios yul sat eb. Cꞌam chi yal yu diosalil 
eb tet Dios. Jaꞌ tiꞌ yet eb, tol pena cꞌal chi snaꞌ eb, cꞌam yel oc apnoj nioj 
snaꞌbal eb tuꞌ. Caw cꞌam snaꞌbal eb yutol jaxca tol xol kꞌej kꞌinal chi ecꞌ 
spixan eb. 22 Cax cꞌal chi yal sba eb jelanil, pero cꞌam pax nioj snaꞌbal eb. 
23 Jaꞌ Dios, miman yel oc apnoj, miman swatxꞌilal chi xꞌoxo, cꞌam bakꞌin 
chi cami, pero cꞌam pax chi ey kaan eb sattaj. Jaꞌ sattaj yechel ánima 

cambeal yei, jaꞌ tuꞌ chi ey kaan eb, ma sattaj yechel noꞌ nokꞌ, ta tzꞌiquin, 
ma laba, ma wanoj xa noꞌ, jaꞌ chi yal oc eb sdiosal oj. 24 Yuxan jix bejle 
can eb xojli yu Dios, catuꞌ chi to can eb yin wan man watxꞌ oj chi yoche 
oc eb tuꞌ. Yuxan jaꞌ wan caw qꞌuixwiltaj chi el yunen eb yetoj smimanil. 
25 Yutol ma yaoc scꞌul eb yin Skꞌane Dios caw yel. Jal tinaniꞌ xin, jaꞌ 
lekꞌtiꞌal chi yaoc eb yin scꞌul. Jaꞌ tet tzet waꞌnebil yu Dios chi yal sba eb, 
catuꞌ jaꞌ tuꞌ chi yiꞌ ey sba eb. Jal tet Dios cꞌam chi yiꞌ ey sba eb. Smoo chi 
kal watxꞌ kꞌane tet Dios yin tobal kꞌinal. Amén.

26 Yu sbeybal eb tuꞌ, yuxan jix bejle can eb yu Dios. Catuꞌ chi yunen 
xa cꞌal eb wan tzet yetal caw qꞌuixwiltaj chi yoche oc eb tuꞌ. Ey eb ix chi 
bejon can winaj. Jaxa yetoj yet ixal chi yetnele sba eb. Pero caw man 
smoo oj quey tuꞌ chi yute sba eb. 27 Quey pax tuꞌ xol eb winaj, ey eb chi 
sbej can ix, jaxa yetoj yet winajil chi yetnele sba. Yutol caw chi yoche eb 
chi yun jaxca tuꞌ. Eb winaj yetoj yet winajil chi smitxꞌle oc sba eb, yin 
yunen tzet yetal caw qꞌuixwiltaj, yutol chi yoche eb wan jaxca tuꞌ, yuxan 
jaꞌ cꞌal smimanil eb chi chaꞌon spaj wan tzet yetal man smoo oj yunen eb 
tuꞌ. 28 Yu cꞌam yel oc apnoj Dios yin snaꞌbal eb, yuxan chi bejle can eb yu 
Dios. Yet watxꞌ chi cꞌal etex el snaꞌbal eb, catuꞌ chi to can eb yin tzet yetal 
man watxꞌ oj tuꞌ. 29 Kꞌeynaj eb yetoj masanil pena naꞌbale tuꞌ, cꞌal yetoj 
amulal. Yuxan, jaꞌcꞌalaꞌ snaꞌon eb yin tzet man watxꞌ oj. Chi yoche oc 
sbeꞌomal eb. Caw pena eb. Chi yoche oc set yetal junoj xa mac txequel eb. 
Makꞌom pax cam ánima eb. Akꞌom jowal eb. Etnem ánima eb. Jantaj tzet 
yetal watxꞌ chi yil eb chi sqꞌuextoj eb yin spenail. Alom kꞌumale eb. 30 Chi 
yal pena yin yet animail. Chi chichon oc scꞌul eb yin Dios. Buchwawom 
eb. Chi yecꞌbanne sba eb. Chi smimanne sba eb. Caw jelan eb snaꞌon a 
junoj spenail. Man jijyom oj eb tet smam, xutx. 31 Suc cꞌal chi yute sba 
eb. Cꞌam chi yun tzet chi yal tet junoj xa. Cꞌam chi yakꞌ miman cꞌulal eb 
yin junoj xa mac txequel. Cꞌam chi okꞌ scꞌul eb yin junoj xa. 32 Yotaj eb 
tol Dios chi aloni, tol jaꞌ eb chi unen wan jix jin txꞌox eltej tiꞌ, smoo chi to 
can eb bey camich yin junelne, pero jaꞌcꞌalaꞌ yunen eb. Pero man asanne 
oj eb chi unen wan tuꞌ pero chi tzala pax eb yetoj eb ánima chi unen wan 
spenailal tuꞌ.

Chi Snaꞌ Oc Dios Yin Masanil Ánima Yin Caw Yel

2  1 Yal cꞌal mac txequel junoj jon chi cu naꞌ oc yin junoj xa mac 
txequel, ma skeꞌ kaloni tol cꞌam cu penail. Yutol jaꞌ yet chi cu naꞌon 

oc yin junoj xa mac txequel, lalan kiꞌontej syaꞌtajilal kiban. Yutol jaꞌ yet 
lalan cu naꞌon oc yin junoj xa mac txequel, laan tzet chi el kunen yetoj. 
2 Kotaj, tol yal cꞌal mac txequel jaxca tuꞌ chi yute sba, jaꞌ Dios oj naꞌon 
oc yin caw yel. Oj yakꞌ syaꞌtajilal yiban. 3 Jaꞌ jaex che naꞌ oc yin eb chi 
unen man watxꞌ oj tuꞌ. ¿Tumi oj skeꞌ je colon el je ba yalan sjowal scꞌul 
Dios oj jul yiban eb chi unen man watxꞌ oj tuꞌ, che naꞌ? Pero quey tuꞌ 

che yute pax je ba jaxca eb tuꞌ. 4 Jaꞌ Dios caw miman swatxꞌ cꞌulal, caw 
ey smiman cꞌulal. Man comon oj chi tit sjowal scꞌul Dios. Pero tejan ey 
jex cꞌam yel oc apnoj wan tiꞌ yul je sat. ¿Tumi man je yotaj oj tol chi yakꞌ 
miman cꞌulal kiban, yet watxꞌ chi yakꞌ snaꞌ sba cu cꞌul? 5 Pero jaex, cꞌam 
che jije pax oj. Cꞌam che naꞌ el nioj je ba. Yuxan lalan cꞌal je yamban oc 
sjowal scꞌul Dios je yiban. Jaꞌ yet oj jul jun scꞌual syaꞌtajil je yet cꞌal el 
oj, jaꞌ yet jun cꞌual tuꞌ oj txeclo el oj, tol watxꞌ cꞌal lalan yunen snaꞌon oc 
Dios yin eb masanil. 6 Jaꞌ yet jun cꞌual tuꞌ, oj ẍaꞌ spaj sqꞌuexel jaꞌtaꞌcꞌalaꞌ 
tzet jix el yunen jun jun ánima. 7 Ey eb bey oj yakꞌ jun kꞌinale tol ey cꞌal 
yin tobal kꞌinal, jaꞌ ton eb tecꞌan chi yute sba yin yunen swatxꞌilal, catuꞌ 
chi seyon swatxꞌilal Dios chi txeclo el yin eb, catuꞌ miman yel oc apnoj 
Dios yul sat eb. Catuꞌ chi seyon jun kꞌinale eb ey cꞌal yin tobal kꞌinal. 
8 Pero ey eb, asan yet ey yel oc apnoj yul sat. Cꞌam chi sjije cuybanile caw 
yel. Asan yin tzet cꞌam swatxꞌil ey oc snaꞌbal eb. Caw miman sjowal scꞌul 
Dios oj tit yiban eb, catuꞌ oj yaon oc syaꞌtajil Dios yiban eb. 9 Masanil cꞌal 
eb chi unen tzet yetal man watxꞌ oj, oj yab syaꞌtajilal eb sicꞌlebil. Yel xa 
cꞌal ecꞌban oj utele eb wet Israelal, pero oj yab pax syaꞌilal eb man Israel 
oj. 10 Jaꞌ masanil eb watxꞌ chi yute sba, jaꞌ swatxꞌilal Dios oj yakꞌ tet eb, 
catuꞌ miman yel oc apnoj eb yul sat Dios. Ey watxꞌ cꞌulal snan xol eb 
cꞌal yetoj Dios. Jaꞌ eb wet Israelal watxꞌ chi yute sba, yel xa cꞌal ecꞌban 
oj yun yakꞌon wan tiꞌ tet eb, catuꞌ oj yakꞌon pax tet eb man Israel oj. 
11 Yutol jaꞌ yul sat Dios, laan cꞌal yel oc apnoj jun jun ánima. 12 Masanil 
eb man otajnen oj sley Moisés, ta tol cꞌam swatxꞌil sbeybal eb, oj ale 
can toj eb bey camich yin junelne. Pero manaj jun ley tuꞌ oj aon can toj 
eb bey syaꞌtajil. Pero masanil eb otajnen jun ley tuꞌ, pero lalan cꞌal pax 
yunen spenail eb, jaꞌcꞌal oc jun ley tuꞌ oj akꞌbalnele oj, catuꞌ oj ilchatej 
yin eb. 13 Yutol jaꞌ eb asan tuꞌ cꞌal chi aben tzet chi yal jun ley tuꞌ, man 
watxꞌ oj eb yul sat Dios. Jaꞌ eb chi jijen tzet chi yala, jaꞌ ton eb, watxꞌ 
yul sat Dios. 14 Jaꞌ eb man Israel oj, man yotaj oj eb sley Moisés, pero jaꞌ 
yet asan yu snaꞌbal eb chi yun tzet chi yal jun ley tuꞌ, cax cꞌal man yotaj 
oj jun ley, jaxca tol jaꞌ jun ley tuꞌ, ey oc yin snaꞌbal eb. 15 Jaꞌ sbeybal eb 
chi txꞌoxon el oj, tol ey oc jun ley tuꞌ yin snaꞌbal eb. Jaꞌ jun snaꞌbal eb 
chi akꞌon cuenta. Jaxca tuꞌ chi yute xꞌoxon el sba eb, tol ey oc jun ley tuꞌ 
yin snaꞌbal eb, cꞌal yotajnen el eb yin snaꞌbal, ta watxꞌ chi el yunen eb 
ma pena. 16 Jaꞌ yet oj jul jun cꞌual oj snaꞌ oc Dios yin masanil ánima yu 
tzettaj ewan cꞌuan ye yu eb, jaꞌ Jesucristo oj naꞌon oc yin eb, jaxca chi yal 
jun kꞌane yet colbanile chi wal tiꞌ an.

Jaꞌ Tzet Yopiso Sley Moisés Yu Eb Israel
17 Pero jaex, che jelanne je ba yutol a Israel jex, catuꞌ asan sley Moisés 

che yaoc yip oj je cꞌul. Caw che yecꞌbanne je ba, yutol sconob Dios jex. 18 Je 
yotaj xa tzet chi yoche Dios. Je yotaj pax oj, beytet watxꞌ tzet chi el kuneni, 

c 2:24 Isaías 52:5; Ezequiel 36:22. d 3:4 Salmos 51:4. 

yutol cuywinaj jex yin sley Moisés. 19 Ey eb man otajbil oj Dios yu. Catuꞌ ey 
jex chi skeꞌ je txꞌoxon Dios tet eb, je naꞌoni. Ey eb jaxca chi ecꞌ spixan eb xol 
kꞌej kꞌinal, chi skeꞌ je yakꞌon saj kꞌinal tet eb, je naꞌoni. 20 Jaꞌ je naꞌoni tol chi 
skeꞌ je cuyon eb cꞌam tzet yotaj. Catuꞌ chi skeꞌ je yakꞌon naꞌcha el yu eb cꞌam 
chi naꞌcha el yu, je naꞌoni. Yu sley Moisés, yuxan caw chi naꞌcha el wan 
cuybanile tuꞌ je yu. Je yotaj xa beytet yel. 21 Caw cuywawom jex tet wanoj 
xa mac txequel. Pero, ¿Tzet yuxan cꞌam che cuy pax je ba? Che yala, tol 
cꞌam chi skeꞌ kelkꞌanwi, pero elkꞌom jex pax oj. 22 Che yala, tol cꞌam chi skeꞌ 
cu mulwi, pero chex mulwi pax oj. Caw cꞌam che yoche wan tzet yetal chi 
al-le oc sdiosal, pero elkꞌom jex pax bey ey oc wan dios tuꞌ. 23 Yutol je yotaj 
sley Moisés, yuxan ecꞌban che yute je ba. Pero cꞌam che jije pax tzet chi yal 
jun ley tuꞌ. Yuxan caw chi buchle el Dios je yu. 24 Jaꞌ yul An Juun chi yal 
can jaxca tiꞌ: “Yu je beybal, yuxan chi buchwa eb man Israel oj yin Dios,” ẍi 
yul An Juun. c 25 Yel toni, ey yopiso jun yechel chi yij sbi circuncisión, ta che 
jije tzet chi yal sley Moisés. Pero ta cꞌam che jije jun ley tuꞌ, jaxca tol man 
ey oj oc jun yechel chi yij circuncisión je yin yul sat Dios. 26 Jal pax eb man 
ey oj oc jun yechel tuꞌ yin, jaxca tol ey oc jun yechel tuꞌ yin eb yul sat Dios 
ta chi sjije eb tzet chi yal jun ley tuꞌ. 27 Ey ton eb jaxca tuꞌ. Cꞌam jun yechel 
tuꞌ ey oc yin eb, pero chi sjije eb jun ley tuꞌ. Jaꞌ eb oj naꞌon oc je yin. Cax 
cꞌal ey oc jun yechel tuꞌ je yin, cax cꞌal tzꞌibebil can jun ley tuꞌ e ex, pero 
tutun cꞌam che jije. 28,29 Manaj eb chi yij sbi Israel yu ánima, manaj eb yel 
Israel yul sat Dios. Pero jaꞌ eb caw yel ey oc snaꞌbal yin Dios, jaꞌ ton eb tuꞌ 
caw yel Israel yul sat Dios. Manaj eb ey oc jun yechel, chi yij circuncisión 
tuꞌ, yin smimanil eb, manaj eb yel ey oc jun yechel tuꞌ yin eb yul sat Dios. 
Yutol jaꞌ jun jaꞌ caw yechel chi yij circuncisión yul sat Dios, jaꞌ ton jun ey oc 
yin cu pixan. Man yu oj ley yuxan chi oc kin, pero yu tzetal ey oc yin cu 
pixan, yuxan chi oc kin. Yuxan man ánima oj chi aloni, tol watxꞌ jon, pero 
jaꞌ Dios chi aloni, tol watxꞌ jon.

3  1 Pero jaꞌ eb wet Israelal, ¿Cꞌam yel oc apnoj yet eb che naꞌ tinaniꞌ? 
Yetoj jun yechel chi yij circuncisión tuꞌ, ¿Cꞌam yopiso che naꞌ? 

2 Cꞌamaj, oj waltoj e ex tzet yuxan miman yel oc apnoj. Jaꞌ tet eb Israel 
jix yakꞌ can skꞌane Dios. 3 Ey ton eb man yanaj oj oc scꞌul yin Dios, pero 
¿tumi yuxan, man oj yun tzet yalnaj can Dios? 4 Cꞌamaj, caw yel oj yuneꞌ. 
Cax cꞌal cꞌam chi yun tzet chi yal jun jun ánima, pero Dios chi cꞌal yun 
tzet chi yala. Jaꞌ yul An Juun Tzꞌibebil can oj chi alon jaxca tiꞌ tet Dios:

Yuxan, chi txeclo el oj, tol caw yel jichan jaach, Mamin.
Jaꞌ yet chi yakꞌlen eb ánima snaꞌon oc ja win, cꞌam nioj ja penail chi 

ilcha el ja win yu eb, ẍi yul An Juun. d
5 Jaontiꞌ, man jichan oj jon. Yu man jichan oj jon, yuxan jaꞌ chi akꞌon 

txeclo el oj, tol asan Dios jichan. Pero ¿tzet je chi? ¿Tumi man jichan oj 

e 3:12 Salmos 14:1-3; Salmos 53:1-3; Eclesiastés 7:20. f 3:13 Salmos 5:9. g 3:13 Salmos 

Dios tuꞌ yet chi yakꞌon syaꞌtajil kiban yutol man jichan oj jon, cax cꞌal yu 
man jichan oj jon, yuxan chi txeclo el oj, tol asan Dios jichan? Ey ánima 
quey tuꞌ snaꞌon jaxca tuꞌ. Man jaxca oj tuꞌ chi snaꞌ Dios. 6 Pero caw man 
jaxca oj tuꞌ. Kꞌinaloj ta man jichan oj Dios tinaniꞌ, ma skeꞌ snaꞌon oc yin 
ánima yul yiban kꞌinal tiꞌ.

7 Ey eb chi naꞌon jaxca tiꞌ. Jaꞌ yet chi wakꞌon lekꞌtiꞌal, lalan jin txꞌoxon 
el oj, tol asan Dios yel, chi yala. Ta tol chin txꞌox el swatxꞌil Dios yu jun 
lekꞌtiꞌal chi wakꞌ tuꞌ an xin, ¿tzet yuxan jaꞌ yet chi snaꞌon oc Dios win an, 
chin al-le penawomal an? ẍi eb. 8 Ey eb chi aloni, tol jaxca tiꞌ chi wal an. 
Ta tol jaxca tuꞌ xin, “yel watxꞌ chi cu a can yin spenailal, yet watxꞌ chi 
txeclo el oj tol asan Dios watxꞌ,” jin chi ab yal eb. Jaꞌ eb chi alon wan tuꞌ, 
caw smoo eb sto can bey syaꞌtajilal.

Cꞌam Junoj Mac Jichan Sbeybal
9 ¿Tzet je chi xin? ¿Tumi yel watxꞌ jon jaon Israel jon tiꞌ yintaj eb man 

Israel oj? Cꞌamaj, laan jon cꞌal yetoj eb. Yutol tuxa jix wal an, tol cu 
masanil, cax cꞌal Israel jon, ma man Israel oj jon, penawom jon. 10 Jaꞌ yul 
An Juun chi alon jaxca tiꞌ:

Cꞌam junoj mac txequel watxꞌ, cꞌam cꞌal junoj.
 11 Cꞌam junoj mac txequel chi naꞌcha el yu. Cꞌam junoj chi seyon ecꞌ 

Dios.
 12 Masanil eb, chi bejon can watxꞌ beybale. Masanil eb chi etex el 

snaꞌbal. Cꞌam junoj eb chi unen watxꞌilal, cꞌam cꞌal junoj. e
 13 Jaxca bey tol to chi muji junoj camom, catuꞌ jajan el oj, caw ey xa 

sab, quey tuꞌ wan spenail tzet chi yal ánima. Tuꞌ cꞌal chi xijwi 
kꞌane yin eb yet animail. f

Jaxca svenenoal stiꞌ noꞌ laba, quey tuꞌ wan spenail tzet chi yal eb 
tuꞌ. g

 14 Asan bawal chi yun eb, cꞌal pena kꞌane chi yal eb. h
 15 Comon cꞌal chi smakꞌ cam junoj yet animail eb.
 16 Yal cꞌal bey chi ecꞌ oc eb, chi etex el wanoj xa ánima yu eb.

Chi tit can cus cꞌulal yu eb.
 17 Cꞌam nioj watxꞌ cꞌulal yin eb yetoj yet animail. i
 18 Cꞌam nioj chi xiw eb tet Dios, ẍi yul An Juun tuꞌ. j
19 Kotaj tol jaꞌ masanil tzet tzꞌibebil can yul ley, jaꞌ chi alon tet eb ey oc 
yalan jun ley tuꞌ, yet watxꞌ cꞌam tzet chi skeꞌ stakꞌwi junoj mac txequel. 
Yuxan Dios oj naꞌon oc yin masanil ánima yul yiban kꞌinal tiꞌ. 20 Cꞌam 
junoj mac txequel watxꞌ yul sat Dios asan yu chi sjije tzet chi yal ley tuꞌ. 
Yutol jaꞌ ley tuꞌ, asan yopiso yu xꞌoxoni, tol penawom jon cu masanil.

Chi Cu Colchai, Yutol Chi Kaoc Cristo Yin Cu Cꞌul
21 Jaꞌ tinaniꞌ, xax txeclo el oj tzet utbil chi yun koc watxꞌil yul sat Dios. 

Man yu oj cu jijen sley Moisés, yuxan chi cu oc watxꞌil yul sat Dios. Pero 
jaꞌ yul An Juun bey tzꞌibebil can ley tuꞌ, jaꞌ tuꞌ chi yala, tzet chi yun koc 
watxꞌil. Yalnaj pax can eb ẍejab Dios, jaꞌ ton eb profeta, peyxa yin jun tiꞌ. 
22 Asan yu chi kaoc cu cꞌul yin Jesucristo, yuxan watxꞌ jon yul sat Dios, 
yutol yal cꞌal mac chi yaoc Cristo yin scꞌul, chi oc eb watxꞌil yul sat Dios, 
yutol laan jon cꞌal cu masanil jaon ánima jon tiꞌ yul sat Dios. 23 Yutol 
masanil ánima chi oc spenail, cꞌam junoj watxꞌ chi yute sba sattaj Dios. 
24 Pero yu swatxꞌ cꞌulal Dios, yuxan chi cu oc yin swatxꞌilal sattaj Dios 
tinaniꞌ, yutol colbil jon xa yu Cristo Jesús. Tuꞌ cꞌal chi yakꞌa, cꞌam tzet chi 
kun yu. 25 Jaꞌ naj Cristo jix oc yin xaambalil yu Dios. Jix el ẍiqꞌuil naj, yu 
yiꞌon el cu penail yet chi kaon oc cu cꞌul yin naj. Quey tuꞌ jix yute Dios 
xꞌoxoni, tol caw jichan jix yute sba peyxa tuꞌ, yet miman cꞌal jix yute scꞌul 
yin eb jix oc yin spenail tet Dios. 26 Yu pax xꞌoxoni, tol jaꞌcꞌalaꞌ jichan chi 
yute sba tinaniꞌ yet chi cu yaon oc yin watxꞌilal. Watxꞌ jon yul sat, mac 
jon chi kaoc cu cꞌul yin Jesús.

27 Jaꞌ tinaniꞌ, ¿chi skeꞌ kecꞌbanen cu ba che naꞌ? Caw cꞌam ton chi skeꞌ, 
yutol man yu oj chi cu jije sley Moisés, yuxan chi cu colchai. Pero asan 
yu chi kaoc cu cꞌul yin Jesús, yuxan chi cu colcha el oj. Yu tuꞌ xin, cꞌam 
chi skeꞌ kecꞌbanen cu ba. 28 Yuxan, kotaj tol asan yu chi kaoc cu cꞌul yin 
Jesús, yuxan watxꞌ jon yul sat Dios, man yu oj cu jijen tzet chi yal jun ley 
tuꞌ.

29 Jaꞌ Dios, man Sdiosal oj eb Israel xojli, Sdiosal pax eb man Israel 
oj. Caw yel cu Diosal cꞌal cu masanil. 30 Yutol junne Dios ey jon yet cu 
masanil. Yal cꞌal mac txequel, cax cꞌal a Israel, cax cꞌal man Israel oj, ta 
tol chi yaoc scꞌul eb yin Jesús, watxꞌ eb yul sat Dios. 31 Yel toni, asan yu 
chi kaoc yin cu cꞌul, yuxan chi cu colchai. Pero, ¿tumi yuxan chi skeꞌ 
kaloni, tol cꞌam xa yopiso sley Moisés? Cꞌamaj, ma skeꞌ kalon jaxca tuꞌ. Jaꞌ 
jun tiꞌ ket, tol chi cu txꞌox el yopiso jun ley tuꞌ.

Cu Cuybanil Ye Naj Abraham

4  1 Jaꞌ naj kichmam Abraham, ¿tzet jix yun yel oc apnoj naj yul sat 
Dios che naꞌ? 2 Watxꞌ naj yul sat Dios, pero man yu oj tzet watxꞌ 

jix el yunen naj, yuxan watxꞌ naj yul sat Dios. Kꞌinaloj ta yu jun tuꞌ xin, 
tejan chi skeꞌ yecꞌbanen sba naj. Pero tinaniꞌ, cꞌam chi skeꞌ yecꞌbanen sba 
naj sattaj Dios. 3 Yutol chi yal yul An Juun Tzꞌibebil can jaxca tiꞌ: “Jaꞌ naj 
Abraham jix yaoc yin scꞌul tzet jix yal Dios. Asan yu jun tuꞌ yuxan jix 
yal Dios tol watxꞌ naj yul sat,” ẍi yul An Juun. k 4 Jaꞌ tinaniꞌ, kꞌinaloj ta 

chi cu mulna yintaj junoj ánima, catuꞌ chi cu chaꞌon cu tool. Jaꞌ cu tool 
tuꞌ man saꞌbeal oj, yutol sjecꞌ xa naj yu cu mulnail tuꞌ. 5 Pero jaꞌ Dios, cax 
cꞌal cꞌam tzet chi kun yu Dios, ta tol chi kaoc yin cu cꞌul, watxꞌ jon yul 
sat. Quey tuꞌ chi yun jun jun penawom yul sat Dios, ta tol chi yaoc eb 
yin scꞌul. 6 Jaꞌ naj rey David, jix alon can el oj, tol watxꞌ yet eb chi al-le 
watxꞌil yu Dios. Man yu oj tzet watxꞌ chi el yunen eb, yuxan chi yal Dios 
jaxca tuꞌ. 7 Yalnaj can naj David jaxca tiꞌ:

Jaꞌ eb chi akꞌle can miman cꞌulal yin spenail yu Dios, catuꞌ chi joꞌle 
can qꞌuey spenail eb tuꞌ, caw tzala cꞌulal yet eb.

 8 Jaꞌ mac tet chi yal naj Kaawil tol cꞌam xa spenail eb yul sat, caw 
tzala cꞌulal yet eb, ẍi naj David tuꞌ. l

9 Jaꞌ jun tzala cꞌulal chi yal tiꞌ, man asanne oj yet eb bey ey oc jun 
echele chi yij circuncisión yin tuꞌ, yet pax eb bey man ey oj oc jun echele 
tuꞌ yin. Xax wal e ex, tol jaꞌ naj Abraham tuꞌ, jix yaoc Dios yin scꞌul. 
Asan yu jun tuꞌ, yuxan jix yal Dios tol watxꞌ naj yul sat. 10 Pero naꞌ wej 
tej bakꞌini jix yal Dios jaxca tuꞌ. ¿Tumi akꞌbil xa circuncidar naj Abraham 
tuꞌ yet jix yalon Dios tuꞌ? Cꞌamaj, man to akꞌbil oj circuncidar naj yet jix 
yalon Dios tuꞌ. 11 Asan yu jix yaoc Dios naj yin scꞌul, yuxan jix ale oc jun 
echele tuꞌ yin naj. Asan yu watxꞌ naj yul sat Dios yet cꞌam to chi akꞌle 
circuncidar. Yuxan mame ye naj yin jantaj eb man akꞌbil circuncidar ta 
tol chi yaoc scꞌul eb yin Dios. Jaꞌ ton eb tuꞌ, watxꞌ eb yul sat Dios jaxca 
naj Abraham tuꞌ. 12 Yetoj pax oj, mame ye naj yiban eb akꞌbil circuncidar. 
Manaj yu jun echele tuꞌ, yuxan mame ye naj yu eb, pero yu chi yaoc 
scꞌul eb yin Dios, jaxca jix yun naj Abraham tuꞌ yet cꞌam to chi akꞌle 
circuncidar.

Yakꞌnaj Can Stiꞌ Dios E On, Jaon Chi Kaoc Cu Cꞌul Yin
13 Yakꞌnaj can stiꞌ Dios tet naj Abraham yetoj tet eb yicꞌaal naj, tol oj 

yakꞌ jun yul yiban kꞌinal tiꞌ tet eb yin yerencia. Man yu oj jix sjije sley 
Dios naj yuxan jix yakꞌ can stiꞌ Dios tet naj. Pero asan yutol watxꞌ naj yul 
sat Dios yu jix yaoc Dios naj yin scꞌul. 14 Kꞌinaloj ta asan tet eb chi jijen 
jun ley tuꞌ oj akꞌle tet eb jun yul yiban kꞌinal tiꞌ yu Dios. Naꞌba cꞌal mi chi 
kaoc cu cꞌul yin jun tuꞌ, catuꞌ cꞌam tzet chi oc wan tzet yakꞌnaj can Dios 
tuꞌ. 15 Yutol jaꞌ jun ley tuꞌ, jaꞌ chi aon oc syaꞌtajil yiban ánima. Kꞌinaloj ta 
cꞌam jun ley tinaniꞌ, cꞌam mac chi unen spenail tet jun ley tuꞌ.

16,17 Yakꞌnaj can stiꞌ Dios tet naj Abraham, yutol jix yaoc Dios naj yin 
scꞌul, jaxca ton tuꞌ chi yun xeclo el oj, tol asan yu swatxꞌ cꞌulal Dios, 
yuxan yakꞌnaj can stiꞌ tet naj, cꞌal tet masanil eb yicꞌaal naj. Man asanne 
oj eb chi jijen jun ley tuꞌ ey yet. Pero ket pax cu masanil yu chi kaoc cu 
cꞌul yin Dios jaxca jix yun naj Abraham tuꞌ. Yutol jaxca tol cu mam ye 

naj yul sat Dios, yutol jix kaoc cu cꞌul yin Dios jaxca jix yun naj tuꞌ. Jaxca 
yalon can Dios yul An Juun, chi yal jaxca tiꞌ: “Ecꞌal wan conob oj pitzcꞌu 
a ja wu,” ẍi Dios tet naj Abraham. m Jaꞌ Dios chi akꞌon pitzcꞌu a eb camnaj 
xa, catuꞌ asan tol chi yala, catuꞌ chi pitzcꞌu a wan tzet yetal tol cꞌam cꞌal 
taꞌ aꞌ. 18 Jaꞌ yet jix yun naj Abraham jun tiꞌ, cꞌam nioj tzet yetal chi skeꞌ 
yaon oc naj yip oj scꞌul, pero jix yaoc Dios naj yin scꞌul. Jaꞌ tzet albil can 
tet naj yu Dios, jaꞌ jix yaoc naj yip oj scꞌul. Yuxan ecꞌal wan conob jix 
pitzcꞌu can a yicꞌaal oj naj, jaxca jix yute yalon can Dios tet naj, yet jix 
yalon jaxca tiꞌ: “Jaxca tiꞌ sbisil eb ja wicꞌaal oj el can oj,” ẍi Dios tet naj. n 
19 Jaꞌ naj Abraham tuꞌ, janicꞌxane man cien jabil oj jix eqꞌui. Yotaj tol caw 
icham xa. Yotaj pax oj tol man unewom ix oj ix Sara. Pero jaꞌcꞌalaꞌ jix 
yaon oc naj yin scꞌul tzet jix yal Dios tet. 20 Jaꞌ yet jix yakꞌon can stiꞌ Dios 
tet, man caab cꞌulal oj jix yute yabeni. Caw jix yaoc yin scꞌul. Caw tecꞌan 
snaꞌbal. Jix yal watxꞌ kꞌane tet Dios, 21 yutol yotaj naj sicꞌlebil, tol chi cꞌal 
skeꞌ yu Dios yunen jaxca yalon tet naj. 22 Yuxan jix yal Dios, tol watxꞌ naj 
Abraham tuꞌ yul sat, yutol jix yaoc yin scꞌul.

23 Tzꞌibebil can skꞌaneal naj yul An Juun, tol watxꞌ naj yul sat Dios yutol 
jix yaoc Dios naj yin scꞌul. Pero man asanne oj yu naj jix tzꞌibele can wan 
tuꞌ, 24 jix tzꞌibele pax can ku. Yuxan chi yal Dios tol watxꞌ jon yul sat, ta 
tol chi kaoc cu cꞌul yin. Jaꞌ Dios jix akꞌon pax pitzcꞌu a naj Kaawil Jesús 
xol eb camnaj. 25 Jaꞌ Jesús jix akꞌle cam yu cu penail. Jix lawi tuꞌ xin, 
catuꞌ jix pitzcꞌu a oj, yu koc can watxꞌil sattaj Dios yu Jesús.

Watxꞌ Xa Ke Yetoj Dios

5  1 Jaꞌ tinaniꞌ xin, jix yal Dios, tol watxꞌ jon yul sat, yutol chi kaoc 
cu cꞌul yin, yuxan ey watxꞌ cꞌulal snan cu xol yetoj Dios yu cꞌal naj 

Kaawil Jesucristo. 2 Yu Cristo, yuxan ey kalon ket cu chaꞌon swatxꞌ cꞌulal 
Dios, yutol chi kaoc cu cꞌul yin. Yuxan miman swatxꞌ cꞌulal chi xꞌox e 
on tinaniꞌ. Caw chi cu tzalai, yutol chi kaoc yip oj cu cꞌul, tol oj tzajlo cu 
watxꞌil jaxca swatxꞌil Dios. 3 Man asanne oj yu jun tuꞌ yuxan chi cu tzalai, 
pero tzala jon nej pax yet chi kaben syaꞌil tuꞌ. Yutol kotaj, tol jaꞌ wan 
syaꞌilal tuꞌ, jaꞌ chi cu cam tecꞌbaneni. 4 Yu tecꞌan chi kute cu ba, yuxan chi 
tzala Dios ketoj. Yuxan chi skeꞌ kaon oc Dios yip oj cu cꞌul. 5 Cꞌam bakꞌin 
oj takꞌ cu cꞌul yu jix kaoc Dios yip oj cu cꞌul, yutol tzꞌajan chi yute yakꞌon 
scam cꞌulal Dios yin cu pixan yu naj Santo Espíritu jix yakꞌ e on.

6 Jaꞌ yet yalantoj, ma skeꞌ kaon oc nioj cu ba yin watxꞌil yul sat Dios. 
Cꞌam cu watxꞌil cu masanil bey yul yiban kꞌinal tiꞌ. Jaxa yet jix jul 
stiempoal jix cam Cristo ku. 7 Kꞌinaloj ta ey junoj mac watxꞌ sbeybal 
tinaniꞌ, tejan cꞌam mac chi yakꞌ cam sba yu. Pero tejan ta ey junoj mac 
caw watxꞌ sbeybal, tejan ey mi junoj mac txequel chi stecꞌba sba scam 

yu. 8 Pero jix xꞌox smiman scam cꞌulal Dios e on yutol jaꞌ naj Cristo jix 
yakꞌ cam sba ku yet caw penawom jon to. 9 Ta jix yun Dios jaxca tuꞌ yet 
penawom jon to, jaꞌ tinaniꞌ xin, watxꞌ jon yul sat Dios, yutol ku cꞌal jix 
cam Cristo. Yu jun tuꞌ, yuxan caw kotaj, oj cu colcha el yin jun miman 
syaꞌtajilal tol oj jul yu sjowal scꞌul Dios. 10 Jaꞌ yet yalantoj, cax cꞌal acꞌul 
jon oc yin Dios, pero jix cu oc yin watxꞌ cꞌulal yetoj, yutol ku cꞌal yuxan 
jix cam Scꞌaal Dios. Jaꞌ tinaniꞌ xin, watxꞌ xa ke yetoj, yu jun tuꞌ, yuxan 
kotaj tol oj cu colcha yu Scꞌaal Dios yutol iquis cꞌal ey ecꞌ naj. 11 Man 
asanne oj yu wan tiꞌ, pero caw chi cu tzala pax yin Dios yu naj Kaawil 
Jesucristo. Yutol yu naj, yuxan watxꞌ xa ke yetoj Dios tinaniꞌ.

Jaꞌ Naj Adán Yetoj Cristo
12 Yu chꞌan jun winaj, yuxan jix el yich spenail yul yiban kꞌinal tiꞌ. Jaꞌ 

ton naj Adán. Yu spenail tuꞌ, yuxan jix el yich camich. Yuxan jix tit can 
camich yiban masanil ánima, yutol jix oc cu penail cu masanil tet Dios. 
13 Jaꞌ yet cꞌam to chi akꞌle sley Moisés, ey xa cꞌal spenail ánima chi oc 
yul sat Dios. Pero jaꞌ spenail eb tuꞌ ma oc spenail oj eb, yutol cam to ley. 
14 Pero yul stiempoal naj Adán masantaꞌ cꞌal jix eltej sley Moisés, jix cam 
masanil eb ánima, yutol jix oc spenail eb. Man laan oj spenail eb jaxca 
yet naj Adán, yutol ma sjije naj tzet jix al-le tet, pero sowalil jix cam eb 
yu spenail tuꞌ. Jaꞌ naj Adán tuꞌ, yechel jun mac oj jul yintaj naj. 15 Pero, 
jaꞌ spenail naj Adán tuꞌ, caw man laan oj jaxca cu colbanil chi yakꞌ Dios 
tinaniꞌ. Yu spenail jun winaj tuꞌ, yuxan jix tit can camich yiban masanil 
ánima. Pero yu chꞌan jun mac txequel, jaꞌ ton naj Jesucristo, yuxan ecꞌal 
jon chi cu chaꞌ swatxꞌ cꞌulal Dios. Pero jun colbanile tuꞌ, tuꞌ cꞌal chi el 
yin scꞌul Dios chi yakꞌoni, yel xa cꞌal miman yel oc apnoj. 16 Jaꞌ spenail 
jun winaj tuꞌ, caw man laan oj jaxca jun colbanile chi yakꞌ Dios e on. Yu 
chꞌan jun spenail jun winaj tuꞌ, yuxan jix tit can syaꞌtajilal yiban masanil 
ánima. Pero chi yakꞌ Dios cu colbanil yin tuꞌ cꞌal chi el yin scꞌul. Yutol 
cax cꞌal caw ey spenail jix el kunen sattaj Dios, pero watxꞌ jon yul sat 
Dios tinaniꞌ. 17 Asan yu spenail chꞌan jun winaj, yuxan jix tit can camich 
yiban masanil ánima. Miman jix yun yel oc apnoj jun tuꞌ, pero ey jun xa 
yel xa cꞌal miman yel oc apnoj. Yu pax chꞌan jun xa mac txequel, jaꞌ ton 
naj Jesucristo, caw miman swatxꞌ cꞌulal Dios jix xꞌox e on, catuꞌ watxꞌ jon 
yul sat. Yu jun tuꞌ, yuxan oj cu chaꞌ kꞌinale tol ey cꞌal yin tobal kꞌinal, cꞌal 
koc yaawilal yetoj naj.

18 Yu jun tuꞌ, yu spenail naj Adán, yuxan ey can oc syaꞌtajil yiban 
masanil ánima. Pero ey jun tzet yetal caw watxꞌ jix waꞌxi yu naj Jesucristo 
tet masanil ánima. Yu jun tuꞌ, yuxan chi yal Dios, tol watxꞌ jon yul sat, 
catuꞌ chi yakꞌon cu kꞌinal tol ey cꞌal yin tobal kꞌinal. 19 Yu ma sjije jun winaj 
tuꞌ, yuxan jix oc can masanil ánima penawomal. Pero ey pax chꞌan jun jix 
jijeni. Yu sjijyomal jun tuꞌ, yuxan ecꞌal jon ey jon xa oc watxꞌil yul sat Dios.

20 Jix jul sley Moisés, yet watxꞌ chi a cꞌal can spenail. Cax cꞌal jix a cꞌal 
can spenail tuꞌ, pero yel xa cꞌal jix a can swatxꞌ cꞌulal Dios tet. 21 Ey oc 
masanil ánima yul skꞌab spenail. Yu yipalil spenail tuꞌ, yuxan chi cam 
eb. Pero jaꞌ swatxꞌ cꞌulal Dios, yel caw ey yip. Yuxan, watxꞌ jon yul sat 
tinaniꞌ. Jaxca tuꞌ jix yute yakꞌon cu kꞌinal tol ey cꞌal yin tobal kꞌinal yin 
naj Kaawil Jesucristo.

Cꞌam Xa Yalon Yet Spenail Kin

6  1 ¿Tzet cu chi che naꞌ xin? ¿Tumi watxꞌ ta jaꞌcꞌalaꞌ kunen spenailal, 
yet watxꞌ yel cꞌal chi yakꞌ Dios miman cꞌulal kin, catuꞌ chi txeclo 

el swatxꞌ cꞌulal Dios jaxca tuꞌ? 2 Cꞌamaj, caw ma skeꞌ jaxca tuꞌ. Jaꞌ yul 
sat Dios, camnaj xa el cu icham beybal. Cꞌam xa yalon yet spenail kin. 
Yuxan, ¿tumi jaꞌcꞌalaꞌ cu beybalnen spenail? Cꞌamaj, caw ma skeꞌ. 3 Je 
yotaj xa, tol jaꞌ yet jix cu akꞌle bautizar jun jun jon, jix txeclo el oj, tol 
junxane jix kun can el yetoj Cristo Jesús. Jaꞌ jun tuꞌ, jix txꞌoxon el oj, tol 
jaxca jix yun scam Cristo, jaxca tuꞌ jix yun cu cam yetoj. 4 Jaꞌ cu bautismo 
tuꞌ, jaꞌ jix txꞌoxon el oj, tol jix cu cami. Junxane jix yun cu muji yetoj 
Cristo. Yu jun tuꞌ, yuxan jaxca pax jix yun spitzcꞌu a Cristo xol eb camnaj 
yu miman yipalil cu Mam Dios, jaxca pax tuꞌ jix yun cu pitzcꞌu a pax oj. 
Chi yal yel oc apnoj, tol xax cu chaꞌ jun akꞌ kꞌinale tinaniꞌ.

5 Junxane ke yetoj Cristo. Yu jun tuꞌ, yuxan yet jix cam Cristo, jaxca 
tol jix cu cam yetoj. Jaxa tinaniꞌ, yu jix pitzcꞌu a Cristo qꞌuey pax tuꞌ oj 
yun cu pitzcꞌu a yetoj. 6 Kotaj, jaꞌ cu naꞌbal yet yalantoj, jaꞌ yul sat Dios, 
jix a locan yin teꞌ culus yetoj Cristo, yet watxꞌ chi qꞌueyle can el cu pena 
naꞌbal, jaxca tol jix cami. Jaxca tuꞌ jix kun can el oj, yet watxꞌ cꞌam xa chi 
kakꞌ servil spenailal tinaniꞌ. 7 Yutol jaꞌ mac camnaj xa, cꞌam xa chi oc yul 
skꞌab spenailal. 8 Jaontiꞌ, camnaj jon xa yetoj Cristo yul sat Dios. Yuxan, 
chi kaoc yin cu cꞌul, tol oj cu pitzcꞌu a yetoj Cristo yin junelne. 9 Yutol 
kotaj tol jix pitzcꞌunele a Cristo xol eb camnaj, cꞌam xa bakꞌin oj cam 
junel xa, yutol cꞌam xa chi oc yul skꞌab camich.

10 Yutol jaꞌ yet jix cami, cꞌam xa nioj yel oc apnoj spenailal yul sat yin 
junelne. Jaxa tinaniꞌ, iquis yin junelne, yu yakꞌon servil Dios. 11 Sowalil 
chi cu naꞌ tol camnaj jon xa el tet spenailal. Chi cu naꞌ wej pax oj, tol 
iquis jon yu kakꞌon servil Dios, yutol junxane ke yetoj Cristo, naj Kaawil.

12 Yuxan, cꞌam xa chi cu chaꞌ jun spenailal yakꞌon yaawil yin cu 
mimanil. Cꞌam xa chi kun wan spenail chi koche oc oj. 13 Cꞌam chi 
skeꞌ kakꞌon oc cu mimanil yul skꞌab tzet man watxꞌ oj, catuꞌ chi kunen 
spenailal. Sowalil tet Dios chi kakꞌ cu ba yutol yul sat Dios jix cu cami, 
pero jix cu pitzcꞌu pax a oj. Yuxan kakꞌ cu mimanil tet Dios, yet watxꞌ 
asan tzet watxꞌ chi el kunen yetoj cu mimanil. 14 Jaꞌ spenailal cꞌam xa 
ojab yalon yet kin, yutol man xa ey oj jon oc yalan sley Moisés. Jaꞌ yalan 
swatxꞌ cꞌulal Dios ey jon ecꞌ tinaniꞌ.

Man Xa Yakꞌomal Oj Servil Spenailal Ke Tinaniꞌ
15 Jaꞌ tinaniꞌ xin, ey jon oc yalan swatxꞌ cꞌulal Dios, man xa yalan oj 

sley Moisés ey jon oc oj. Pero, ¿tzet ẍi je cꞌul? ¿Tumi yuxan, chi skeꞌ 
kunen spenailal tinaniꞌ? Cꞌamaj, caw cꞌam xa chi skeꞌ. 16 Kotaj ta tol ey 
junoj mac txequel chi yakꞌ sba yakꞌomal oj servil junoj winaj, asan jun 
tuꞌ ey yalon yet yin naj yin junelne. Sowalil chi sjije tzet chi yal spatrón 
tuꞌ. Quey jon ton tuꞌ xin, ta tol chi kakꞌ servil spenail, chi cu jije tzet chi 
yala. Tutun tol asanne spenail ey jon yet, catuꞌ oj cu cam yu jun tuꞌ yin 
junelne. Pero ta tol jaꞌ Dios chi kakꞌ servil, chi cu jije tzet chi yala. Ta 
jaxca tuꞌ, asanne Dios ey jon yet, catuꞌ chi waꞌxi oc cu naꞌbal yu jun tuꞌ.

17 Pero chi wal yu diosalil tet Dios je yu an. Yutol cax cꞌal jix je yakꞌ 
servil spenailal yet yalantoj, jal tinaniꞌ xin, lalan je jijen yin masanil je 
cꞌul wan cuybanile jix je chaꞌ. 18 Jix jex colcha el yul skꞌab spenail, man 
xa yakꞌomal oj servil spenail je ye tinaniꞌ, pero tol yakꞌomal xa servil 
sjichanil je ye tinaniꞌ. 19 Jaꞌ wan chi waltoj e ex tiꞌ, jaxca tol txꞌoxbanile 
kꞌane cꞌal chi wute walontoj e ex, yutol jaxca tuꞌ chi naꞌcha el wan 
cuybanile tiꞌ je yu. Jaꞌ yet yalantoj, jix kakꞌ cu ba yakꞌomal oj servil 
spenailal, yetoj tzet man watxꞌ oj, yuxan caw cꞌam swatxꞌil jix kute cu ba 
yet tuꞌ. Jaxa tinaniꞌ xin, sowalil jaxca ojab tuꞌ chi kute kakꞌon cu ba tiꞌ 
yakꞌomal oj servil swatxꞌil, yet watxꞌ asan yin Dios chi kaoc cu naꞌbal.

20 Jaꞌ yet jix kakꞌon servil yet yalantoj, cꞌam yalon yet sjichanil kin yet 
tuꞌ. 21 Pero, ¿ey mi nioj cu ganar yin wan jix kun tuꞌ? Caw chi cu qꞌuixwi 
yu wan tuꞌ tinaniꞌ. Yu cꞌal wan tuꞌ, yuxan chi to can eb ánima bey camich 
yin junelne. 22 Jaxa tinaniꞌ xin, colbil jon xa el yul skꞌab spenail tuꞌ. Cꞌam 
xa yalon yet kin. Jix cu oc yakꞌomal oj servil Dios. Yuxan caw ey cu ganar 
tinaniꞌ, yutol yet jon xa Dios, catuꞌ oj cu chaꞌon pax cu kꞌinal tol ey cꞌal 
yin tobal kꞌinal. 23 Ta tol jaꞌ spenailal chi kune, oj cu chaꞌ stool, jaꞌ ton 
camich yin junelne. Pero jaꞌ jun saꞌbeal Dios chi yakꞌ e on, jaꞌ ton cu kꞌinal 
tol ey cꞌal yin tobal kꞌinal. Yutol junxane ke yetoj naj Kaawil Cristo Jesús.

Tzet Chi Kune Yet Chi Cu Jajcha El Yalan Ley

7  1 Jex wuẍtaj, jex wanab, je yotaj xa sley Moisés, tol jaꞌ jun ley tuꞌ, 
ey yalon yet yin junoj mac txequel yet iquis to ecꞌ oj. 2 Kꞌinaloj junoj 

ix ey yichamil. Jaꞌ yet iquis ecꞌ yichamil tuꞌ, tol moan ix yetoj yichamil 
tuꞌ yu jun ley tuꞌ. Ta tol chi cam yichamil ix tuꞌ, catuꞌ jajbil xa ix yu jun 
ley tuꞌ. 3 Kꞌinaloj ta iquis to yichamil ix tuꞌ, catuꞌ chi to ix scꞌatan junoj 
xa winaj, chi to ix yin amul ixal jaxca tuꞌ. Pero ta tol chi cam yichamil 
ix xin, chi jajcha el ix yalan jun ley tuꞌ. Cax cꞌal chi yiꞌ junoj xa winaj ix, 
man amulal oj chi yun ix jaxca tuꞌ.

4 Jex wuẍtaj, jex wanab, jaxca tuꞌ ke yet yalantoj, yutol yalan sley 
Moisés ey jon oc oj. Jal tinaniꞌ xin, jaꞌ yul sat Dios, camnaj jon xa el yin 

sley Moisés, yutol jix cu junbi yetoj Jesucristo. Catuꞌ jix cu cam el yin 
jun ley tuꞌ, yet watxꞌ chi skeꞌ koc yetoj naj jix pitzcꞌu a xol eb camnaj, yet 
watxꞌ ey kopiso yul sat Dios. 5 Jaꞌ yet yalantoj, asan cu pena ochwanilal 
jix kune. Jaꞌ yu sley Moisés jix pitzcꞌu a wan tzet man watxꞌ oj chi yoche 
oc cu mimanil tiꞌ. Jaꞌ wan tuꞌ chi cu iꞌontoj bey camich yin junelne. 6 Jaꞌ 
yet yalantoj tuꞌ, jaꞌ jun ley tuꞌ ey yalon yet kin. Jal tinaniꞌ xin, camnaj jon 
xa el yin yul sat Dios. Yuxan jajbil jon xa tinaniꞌ, yet watxꞌ asan Dios chi 
kakꞌ servil. Yuxan, lalan kunen jun acꞌ beybale jix yakꞌ naj Espíritu e on. 
Jal jun icham ley tzꞌibebil can tuꞌ, cꞌam xa yalon yet kin tinaniꞌ.

Jaꞌ Spenail Ey Oc Kin
7 Pero ¿tzet je chi? Jaꞌ sley Moisés tuꞌ, ¿tumi pena che naꞌ? Cꞌamaj, 

yu jun ley tuꞌ, yuxan jix wotajne el oj, tol pena tzet jix el wuneni. Jaꞌ 
yet jix wilon oc jin cꞌul yin set yetal junoj xa mac txequel, jix wotajnen 
el an, tol cꞌam swatxꞌil tzet chi el wuneni, yutol chi yal jun ley jaxca 
tiꞌ: “Manchej ja waoc ja cꞌul yin set yetal junoj xa mac txequel,” ẍi jun 
ley tuꞌ. o Kꞌinaloj ta cꞌam tzet chi yala, man wotaj oj an, ta pena jun tuꞌ. 
8 Pero yu wan chejbanile tuꞌ, yuxan jix pitzcꞌu a tzet man watxꞌ oj win an. 
Yuxan, miman tzet man watxꞌ oj jix woche oc an. Kꞌinaloj ta cꞌam jun ley 
tuꞌ, cꞌam mi yel oc apnoj spenailal. 9 Yet man to wotaj oj jun ley tuꞌ an, 
iquis jin yul sat Dios, jin naꞌoni. Jaxa yet jix wotajnen el jun ley tuꞌ an, jix 
naꞌcha el wu an, tol cꞌam nioj jin watxꞌil an. Jaxca tuꞌ xin, jix wotajnen el 
oj, tol camnaj jin yul sat Dios yu jun ley tuꞌ an. 10 Jaꞌ jun ley tuꞌ, ey yopiso 
yakꞌon kꞌinale, pero jaꞌ jix iꞌontej camich wiban an. 11 Yu jun ley tuꞌ, 
yuxan jix pitzcꞌu a spenailal win an. Caw jix jin etex el yu wan tuꞌ an. Jaꞌ 
wan spenailal tuꞌ, jaꞌ jix iꞌontej camich wiban an, yu jun ley tuꞌ.

12 Jaꞌ jun ley tuꞌ, cꞌal wan chejbanile, tzꞌajan ye eb, caw jichan eb, 
caw watxꞌ eb. 13 Pero, ¿tzet je chi? ¿Tumi jaꞌ jun tzet watxꞌ tuꞌ jix iꞌontej 
camich wiban an? Cꞌamaj, manaj jun tuꞌ. Jaꞌ spenailal ey oc win an, jaꞌ 
jix iꞌontej camich wiban an. Yuxan quey tuꞌ jix yun xeclo el oj, tol cꞌam 
swatxꞌil wan tuꞌ. Jaꞌ wan tuꞌ jix iꞌontej camich wiban yu jun ley watxꞌ tuꞌ 
an. Jaxca ton tuꞌ jix yun wiꞌontej camich wiban yu jun ley watxꞌ tuꞌ an. 
Jaxca ton tuꞌ, jix yute xꞌoxon el jun ley tuꞌ, tol jaꞌ tzet man watxꞌ oj tuꞌ 
caw pena. 14 Kotaj tol jaꞌ Yespíritu Dios anentej jun ley tuꞌ. Pero jaintiꞌ, 
jaꞌcꞌalaꞌ iꞌbil cꞌal oc jun jin pena ochwanilal tiꞌ wu. Jaxca tol txonbil jin yu 
woc yakꞌomal oj servil spenailal. 15 Cꞌam chi naꞌcha el wu an, tzet yuxan 
chi wun tzet chi el wunen an, yutol jaꞌ tzet chi el wunen an, man watxꞌ 
oj chi wil an. Ey tzet watxꞌ chi woche chi wun an, pero cꞌam chi wun pax 
oj, jaxa wan tzet man watxꞌ oj yul jin sat an, jaꞌ chi wun an. 16 Pero, jaꞌ 
tzet man watxꞌ oj chi wun tuꞌ an, ta tol man watxꞌ oj yul jin sat an, chi 

  ROMANOS 7

El Nuevo Testamento en Kꞌanjobal de San Miguel Acatán, Guatemala, 2a ed., © 2012, Wycliffe



358

yal yel oc apnoj, wotaj an, tol caw watxꞌ jun ley tuꞌ. 17 Yutol manaj jin jaꞌ 
caw chi el wunen wan tuꞌ. Jaꞌ spenailal ey cꞌal taꞌ oc win an, jaꞌ chi el 
wunen an. 18 Wotaj an, tol cꞌam nioj tzet watxꞌ win an, yu jun jin pena 
naꞌbal tiꞌ an. Yutol jaꞌ tzet yetal watxꞌ chi woche chi wun an, pero cꞌam 
pax chi skeꞌ wunen an. 19 Cꞌam chi wun tzet watxꞌ jaxca chi woche tuꞌ an. 
Jaꞌ tzet cꞌam swatxꞌil cꞌam chi woche tuꞌ, asanne cꞌal chi wun an. 20 Pero 
ta chi wun tzetal cꞌam chi woche, chi yal yel oc apnoj, tol manaj jin an 
lalan wunen an. Jaꞌ spenailal ey cꞌal taꞌ oc win tuꞌ an, jaꞌ chi uteni.

21 Yuxan, jaxca tiꞌ ey jin ecꞌ tinaniꞌ. Tol jaꞌ yet chi woche chi wunen 
junoj tzet yetal watxꞌ, jaxa chi wilon an, jaꞌ tzet man watxꞌ oj lalan xa 
wunen an, chi wilontej an. 22 Jaꞌ jin pixan an, caw chi tzala yetoj sley 
Dios. 23 Pero wotaj an, jaꞌ jun jin mimanil tiꞌ an, ey jun xa jaxca ley chi 
chejoni, jaꞌ ton spenailal. Jaꞌ chi yakꞌle jowal yetoj jun ley bey chi tzala 
jin pixan tuꞌ an. Yuxan, jaxca tol preso we yu jin penailal chi chejon jin 
mimanil tuꞌ an.

24 Caw okꞌbal cꞌule we yu an. Jaꞌ jun jin mimanil tiꞌ, chin iꞌontoj bey 
camich yin junelne. Pero, ¿mac txequel chi skeꞌ jin scolon el yul skꞌab jin 
mimanil tiꞌ? 25 Asan Dios, yin yakꞌbalnen naj Kaawil Jesucristo. Yuxan 
caw chi wal yu diosalil tet Dios tinaniꞌ, cꞌal yetoj jin pixan chi wakꞌ servil 
Dios. Pero jaxa jin pena ochwanil tiꞌ an, ey oc yakꞌomal oj servil jun xa 
jaxca ley ey cꞌal taꞌ oc win tuꞌ an, jaꞌ ton spenailal.

Sowalil Chi Kun Jaxca Chi Yoche Yespíritu Dios

8  1 Jaꞌ tinaniꞌ, junxane ke yetoj Cristo Jesús, cꞌam xa syaꞌtajilal ey oc 
kiban, jaon chi kun jaxca chi yoche Yespíritu Dios, manaj tzet chi 

yoche cu mimanil tiꞌ. 2 Jaꞌ Yespíritu Dios chi akꞌon cu kꞌinal yin junelne, 
yutol junxane ke yetoj Cristo Jesús. Yu yipal Yespíritu tuꞌ, yuxan jix cu 
colcha el yul skꞌab spenailal, cꞌal yul skꞌab camich. 3 Yu cu pena ochwanil 
tiꞌ, cꞌam chi skeꞌ cu jijen tzet chi yal sley Moisés. Yuxan, cꞌam yopiso 
jun ley tuꞌ ku yu cu scoloni. Pero jaꞌ Dios chi cu coloni. Jaꞌ Dios jix yatej 
Scꞌaal, catuꞌ jix jul yute sba animail. Laan smimanil naj tuꞌ jaxca ket jaon 
penawom jon tiꞌ. Jaꞌ jix jul cam yu cu penailal. Jaꞌ yet jix cam smimanil 
tuꞌ, jix can can spenailal yalan yu, yet watxꞌ cꞌam xa yalon yet wan 
spenailal tuꞌ kin. 4 Jaxca tuꞌ jix yute sba, yet watxꞌ chi kun jaxca chi yal 
ley. Yutol jaontiꞌ, cꞌam xa chi cu ecꞌ yin wan tzet yetal chi yoche cu pena 
ochwanil. Lalan kecꞌ yin jaxca chi yoche Yespíritu Dios. 5,6 Jaꞌ eb chi 
unen pena ochwanileal, jaꞌ cꞌal yin chi yaoc snaꞌbal eb. Asan yin tzet man 
watxꞌ oj chi yaoc snaꞌbal eb. Yuxan, chi to can eb bey camich yin junelne. 
Jal eb lalan yunen jaxca chi yoche Yespíritu Dios tuꞌ xin, asan yin jun tuꞌ 
chi yaoc snaꞌbal eb. Yu jun tuꞌ, yuxan oj ẍaꞌ skꞌinal eb tol ey cꞌal yin tobal 
kꞌinal. Catuꞌ chi oc eb yin watxꞌilal yetoj Dios. 7 Pero jaꞌ eb chi unen pena 
ochwanileal tuꞌ xin, tuꞌ cꞌal chi xem oc sba eb yin Dios. Cꞌam chi yoche 

eb chi sjije sley Dios tuꞌ. Catuꞌ cꞌam chi skeꞌ eb sjijeni. 8 Yuxan, jaꞌ eb chi 
unen pena ochwanileal tuꞌ, caw cꞌam chi skeꞌ yunen eb jaxca chi yoche 
Dios, catuꞌ cꞌam chi tzala Dios yetoj eb.

9 Pero jaontiꞌ, cꞌam xa chi kun cu pena ochwanilal. Asanne ojab tzet 
chi yoche Yespíritu Dios, asanne ojab chi kune, yutol jaꞌ ey oc kin. Jaꞌ eb 
man ey oj oc Yespíritu Cristo yin, man yet oj Cristo eb. 10 Pero jaontiꞌ, ey 
xa oc Cristo kin. Yuxan, cax cꞌal oj cam cu mimanil tiꞌ yu spenail, pero 
cu pixan iquis cꞌal, yutol watxꞌ jon yul sat Dios tinaniꞌ. 11 Jaꞌ Dios jix akꞌon 
pitzcꞌu a Jesús xol eb camnaj. Ta tol Yespíritu ey oc kin, jaꞌ jun mac jix 
akꞌon pitzcꞌu a Jesucristo tuꞌ, jaꞌ oj pitzcꞌunen pax a cu mimanil cambeal 
ye, yutol ey oc Yespíritu Dios kin.

12 Yu jun tuꞌ xin, jex wuẍtaj, jex wanab, sowalil chi kune jaxca tzet chi 
yoche Yespíritu Dios. Cꞌam chi kune jaxca chi yoche cu pena ochwanilal. 
13 Ta jaꞌcꞌalaꞌ kunen tzet chi yoche cu pena ochwanilal, oj cu cam yu yin 
junelne. Pero ta yetoj yipal Yespíritu Dios chi cu bejon can kunen cu pena 
ochwanilal tiꞌ, oj cu chaꞌ kꞌinale tol ey cꞌal yin tobal kꞌinal.

14 Yal cꞌal mac chi yun tzet chi xꞌox Yespíritu Dios tet, jaꞌ ton eb tuꞌ 
yel yuninal Dios. 15 Man xa sowalil oj chi cu xiwi, yutol man jaxca junoj 
yakꞌomal servil kei, pero tol yuninal oj Dios jix cu yaoc Espíritu tiꞌ. Yu 
Espíritu tiꞌ, yuxan chi skeꞌ kalon tet Dios jaxca tiꞌ: “Mamin,” cu chi tet. 
16 Kotaj jun jun jon yin cu pixan, yetoj pax oj, jaꞌ Yespíritu Dios chi akꞌon 
kotajnen el oj, tol yel yuninal Dios jon. 17 Yutol yuninal Dios jon, yuxan 
oj cu chaꞌ tzet oj yakꞌa, laan ket oj cu chaꞌ yetoj Cristo, ta chi kab syaꞌil 
yetoj, catuꞌ junne oj cu ey ey yetoj bey swatxꞌilal.

18 Jaintiꞌ, chin naꞌ an, jaꞌ wan syaꞌilal lalan kaben tiꞌ tinaniꞌ, caw cꞌam 
chi apni yintaj swatxꞌil Dios oj yakꞌ e on yet jun tiempoal tuꞌ. 19 Masanil 
tzettaj yetal waꞌnebil yu Dios, caw chi yechbane eb xeclonen el cu watxꞌil 
Dios, jaon yuninal Dios jon tiꞌ. 20 Yutol jaꞌ wan tzet waꞌnebil yu Dios, pilan 
chi etextoj, oj oc yin cꞌam swatxꞌilal. Manaj wan tzet yetal tuꞌ chi yetnetoj 
sba yul yet jaxca tuꞌ, jaꞌ Dios chi akꞌon etextoj eb. Pero ey jun tiempoal 
echbanebil sjuli. 21 Yutol masanil wan tuꞌ oj colcha el oj, yet watxꞌ cꞌam 
xa tzet chi ioni. Jaxca tuꞌ oj yun cu colcha el, jaon yuninal Dios jon xa 
tiꞌ. Jaxa koc yin swatxꞌil tuꞌ, jaxca tuꞌ oj yun scolcha pax el wan tuꞌ ketoj. 
22 Kotaj, tol masanil wan tzet waꞌnebil yu Dios yet peyxa tuꞌ, ey oc yalan 
syaꞌilal. Jaxca junoj ix ix, lalan yaben syaꞌil unin, jaxca tuꞌ yaben syaꞌil 
wan tzettaj yetal tinaniꞌ. 23 Man asanne oj wan tuꞌ lalan yaben syaꞌil, pero 
quey jon pax tuꞌ, lalan kaben syaꞌil. Ey xa oc naj Espíritu kin, yet watxꞌ 
chi txeclo el oj, tol ey tzet oj yakꞌ Dios e on. Cax cꞌal jaxca tuꞌ xin, pero 
lalan kaben syaꞌil tinaniꞌ. Lalan kechbanen bakꞌin oj cu oc yuninal oj Dios 
sicꞌlebil. Catuꞌ jaꞌ yet tuꞌ oj colcha can el cu mimanil tiꞌ. 24 Jix cu colchai, 
yutol jix kaoc yip oj cu cꞌul. Kꞌinaloj ta xax cu chaꞌ cu colbanil tinaniꞌ, 
man xa sowalil oj chi kechbane sjuli. Yutol jaꞌ tzet xax kil oc yetoj cu sat, 

cꞌam xa chi kechbane sjuli. 25 Pero jaꞌ tzet chi kaoc yip oj cu cꞌul, cꞌam chi 
kil oc yetoj cu sat. Yuxan, sowalil tecꞌan chi kute cu ba kechbanen sjuli.

26 Jaꞌcꞌalaꞌ pax naj Yespíritu Dios, caw chi oc naj ketoj yet man tzꞌajan 
oj cu naꞌbal. Yutol man kotaj oj tzet chi kute txaloj cu ba jaxca chi yoche 
Dios. Ey bey tuꞌ cꞌal chi cu nanon cu cꞌul, yutol cꞌam chi naꞌcha ku tzet 
chi kute kalon cu ba tet Dios, yuxan jaꞌ naj Espíritu chi txali ku. 27 Jaꞌ 
Dios chi ilon tzet ey oc yin cu pixan jun jun jon. Chi naꞌcha el yu tzet chi 
yal Yespíritu yin cu pixan. Yuxan chi txali Yespíritu ku jaxca chi yoche 
Dios, jaon yet jon xa tiꞌ.

Ey Scam Cꞌulal Cristo Kin Yin Tobal Kꞌinal
28 Kotaj tol jaꞌ masanil cꞌal tzet chi jul kiban, chi jul yu cu watxꞌil oj, ta 

ey cu cam cꞌulal yin Dios, cꞌal awtebil jon yu Dios yu chi kun jaxca chi 
yoche Dios. 29 Yotaj xa Dios yet peyxa, tol yet jon jaontiꞌ. Jaꞌ yet tuꞌ sicꞌbil 
jon can el oj, yet watxꞌ laan chi kun can el jaxca Scꞌaal. Jix cu yute Dios 
jaxca tiꞌ, yet watxꞌ jaꞌ Scꞌaal tuꞌ chi oc cu babel uẍtajeal oj cu masanil. 
30 Jaꞌ mac jon sicꞌbil jon el yu, awtebil jon pax yu Dios. Jaꞌ pax chi alon 
kin jaon awtebil jon yu tiꞌ, tol watxꞌ jon yul sat. Catuꞌ chi yakꞌon swatxꞌil 
e on.

31 Yu wan chi wal tiꞌ an, caw cꞌam xa tzet chi cu naꞌ tinaniꞌ. Caw ey oc 
Dios ketoj, yuxan cꞌam junoj mac chi skeꞌ cu yetneni. 32 Jaꞌ Dios jix yaoc 
Scꞌaal yul skꞌab camich ku cꞌal cu masanil. Cax cꞌal Scꞌaal, pero ma scolo. 
Yutol jix yatej Scꞌaal tuꞌ, yuxan kotaj, tol oj yakꞌ masanil tzet yetal watxꞌ 
e on. 33 Jaꞌ mac jon sicꞌbil jon el yu Dios, cꞌam junoj mac chi skeꞌ yakꞌon 
parte kin tet Dios. Yutol jaꞌ Dios chi aloni tol watxꞌ jon yul sat. 34 Yuxan, 
cꞌam junoj mac oj skeꞌ yaon oc kiban, yutol jaꞌ Cristo jix cami, jix akꞌle 
pitzcꞌu pax a oj. Jaxa tinaniꞌ xin, ey ecꞌ bey swatxꞌ kꞌab Dios, lalan yalon 
tet Dios ku. 35 Cꞌam junoj tzet yetal chi skeꞌ spoꞌon ey cu nan yetoj scam 
cꞌulal Cristo. Cax cꞌal syaꞌilal, cax cꞌal jun miman cus cꞌulal, cax cꞌal ey 
mac chi aon oc junoj tzet yetal kiban, cax cꞌal chi jul wail kiban, cax 
cꞌal caw mebaꞌ jon, cax cꞌal ey junoj tzet yetal ey xa smey, cax cꞌal chi cu 
makꞌle cam oj, jaꞌcꞌalaꞌ chi cu scam cꞌulne Cristo. 36 Jaxca chi yun yalon 
can yul An Juun:

Jun jun cꞌu ey smey chi cu cami, yutol chi kaoc cu naꞌbal ja win.
Jaxca junoj noꞌ meꞌ, chi iꞌletoj cam oj, quey tuꞌ chi cu yute eb, ẍi yul 

An Juun. p
37 Cax cꞌal oj jul wan tiꞌ kiban, pero oj kakꞌ ganar yu yipal jun mac chi 

cu cam cꞌulneni. 38 Yuxan, wotaj xa an, bey cꞌal tet chi jul kiban, jaꞌcꞌalaꞌ 
caw cam cꞌulnebil jon yu Dios. Cax cꞌal chi tit camich wiban, ma iquis 
jon. Cax cꞌal junoj ángel, cax cꞌal junoj tzet yetal oj jul oj. Cax cꞌal junoj 

tzet yetal ey yip, 39 cax cꞌal junoj ey ecꞌ bey satcan, cax cꞌal junoj ey yalan 
txꞌotxꞌ tiꞌ, yal cꞌal junoj tzet yetal waꞌnebil yu Dios, tutun cꞌam chi skeꞌ 
spoꞌon ey cu nan yetoj cu Mam Dios. Jaꞌ Dios chi cu cam cꞌulneni yu 
Cristo Jesús, jaꞌ ton naj Kaawil.

Jaꞌ Eb Israel Sicꞌbil El Yu Dios

9  1 Ey oc jin cꞌul yin Cristo je yetoj an. Yuxan, jaꞌ wan oj waltoj e ex tiꞌ 
an, caw yel, man lekꞌtiꞌal oj. Jaꞌ naj Santo Espíritu chi akꞌon jin naꞌ 

an, jaꞌ chi akꞌon wotajne el an, tol yel wan oj waltoj e ex tiꞌ an. 2 Caw chi 
takꞌ jin cꞌul yu eb wet Israelal. Ey cꞌal oc eb yin jin cꞌul tobal kꞌinal an, 
caw chi woche chi colcha el eb an. 3 Ta chi colcha eb wet conob tuꞌ an, yu 
chin kꞌantej sjowal scꞌul Dios wiban an. Cax cꞌal chi poꞌcha jin nan yetoj 
Cristo yu scolcha el eb wet conob an, caw chin tzala jaxca tuꞌ an. 4 Yicꞌaal 
Israel eb wetoj an. Jaꞌ Dios jix aon oc eb yuninal oj. Jix xꞌoxtej sejejial tet 
eb, yet jix ecꞌ yetoj eb. Ey wan strato jix yakꞌ yetoj eb. Jix yakꞌ pax can 
sley tet eb. Jix yal can tet eb tzet chi yute yiꞌon ey sba eb tet. Ey wan tzet 
yetal bey jix yakꞌ stiꞌ tet eb. 5 Ey wan eb, mimej yel oc apnoj yul sat Dios 
yet peyxa, jaꞌ ton eb yichmam eb. Jix oc Cristo yet conob oj eb, yet jix 
oc animail. Jaꞌ Cristo tuꞌ, Dios, Yaaw ye yiban masanil tzettaj yetal. Al-le 
ojab watxꞌ kꞌane yin Dios tobal kꞌinal. Amén.

6 Cax cꞌal ma colcha eb Israel masanil, pero ma skeꞌ kaloni, tol ma yun 
wan tzet bey jix yakꞌ can stiꞌ Dios tet eb. Yutol jaꞌ eb yicꞌaal Israel tuꞌ 
man masanil oj eb yel sconob Dios. 7 Jaꞌ eb yicꞌaal naj Abraham tuꞌ, man 
masanil oj eb yel yuninal Dios. Yutol yalnaj can Dios tet naj Abraham tuꞌ 
jaxca tiꞌ: “Jaꞌ yin naj jaꞌ cꞌaal Isaac, jaꞌ tuꞌ oj pitzcꞌu can el eb ja wicꞌaal 
sicꞌbil xa el wu an,” ẍi Dios tet naj. q 8 Jaꞌ jun tiꞌ, chi yal yel oc apnoj tol 
cꞌam junoj mac txequel chi skeꞌ yoc yuninal oj Dios yu cꞌal yichmam. 
Asan eb yicꞌaal naj Abraham jix pitzcꞌu el jaxca jix yun yakꞌon can stiꞌ 
Dios tet naj, jaꞌ ton eb tuꞌ yel yuninal Dios eb. 9 Jaꞌ tzet yalnaj can Dios tet 
naj Abraham tuꞌ yet jix yakꞌon can stiꞌ tet naj. Jix yal Dios jaxca tiꞌ: “Oj 
jin jul junel xa jaxca tiempo tinaniꞌ an. Jaꞌ ix Sara xin, oj aloj jun winaj 
unin yu ix,” ẍi Dios tet naj. r

10 Man asanne oj wan tiꞌ chi waltoj e ex an. Pero jaꞌ kichmam Israel 
yetoj yetbi Rebeca pax oj, ey cawan yuneꞌ eb, tioẍ unin eb tuꞌ. Yet Isaac 
eb scawanil. 11-13 Jaꞌ yet cꞌam to chi ali cawan unin tuꞌ, cꞌam to tzet chi 
el yunen eb, cꞌam to junoj tzet watxꞌ ma junoj tzet pena chi el yunen eb. 
Pero jix yal Dios tet ix Rebeca tuꞌ jaxca tiꞌ: “Jaꞌ naj babel oj aloj, jaꞌ naj oj 
akꞌon servil naj tzunan xa oj aloj,” ẍi Dios tet ix. s Jaꞌ jun tiꞌ chi ẍaꞌle sba 
yalon yetoj jun xa tzet tzꞌibebil pax can yul An Juun bey chi yal jaxca tiꞌ: 
“Jaꞌ naj Jacob, sicꞌbil el wu an. Jaxa naj Esaú, bejbil can naj wu an,” ẍi 

Dios yul An Juun tuꞌ. t Jaꞌ wan kꞌane tiꞌ, chi txꞌoxon el oj, tol ey yalon yet 
Dios sicꞌon el junoj mac chi yoche. Man yu oj tzet chi el kuneni, yuxan 
chi cu sicꞌle el yu Dios.

14 Pero, ¿tzet cu chi, che naꞌ? ¿Ta man jichan oj chi yute Dios jaxca tuꞌ? 
Cꞌamaj, jichan toni. 15 Yutol jix yal can tet naj Moisés jaxca tiꞌ: “Oj wakꞌ 
jin miman cꞌulal tet mac chi yal jin cꞌul, catuꞌ oj okꞌ jin cꞌul yin mac tet 
chi yal jin cꞌul,” ẍi Dios tet naj. u 16 Cax cꞌal chi koche chi cu colchai, cax 
cꞌal caw chi cu mulna yu cu colbanil, man yu oj wan tuꞌ, chi cu colchai. 
Pero asan yu chi okꞌ scꞌul Dios kin. 17 Tzꞌibebil can oj yul An Juun tzet 
jix yal Dios tet naj Faraón, naj yaaw bey Egipto. Chi yal jaxca tiꞌ: “Jix 
jaach waoc yaaw bey jun conob tiꞌ an, yet watxꞌ oj txeclo el wipal yu 
tzet oj jaach wute an. Oj yab eb ánima bey masanil yul yiban kꞌinal, tol 
miman wel oc apnoj an,” ẍi Dios tet naj Faraón. v 18 Jaꞌ yu wan tiꞌ kotaj tol 
Dios chi okꞌ scꞌul yin mac tet jaꞌtaꞌcꞌalaꞌ bey chi yal scꞌul. Ila pax chi yakꞌ 
cawxo scꞌul tet mac bey chi yal scꞌul chi yakꞌa.

19 Pero tejan ey jex oj je yal e in an jaxca tiꞌ: “Ta jaxca tuꞌ xin, ¿tzet 
yuxan chi yal pax Dios tol jaon penawom jon xin? ¿Mac junoj chi skeꞌ 
stenon oc wan tzet chi yoche Dios? Tejan je chi jaxca tuꞌ.” 20 Pero cꞌam 
chi skeꞌ kalon jaxca tuꞌ. Cꞌam junoj mac chi skeꞌ stakꞌwi jaxca tuꞌ tet 
Dios. Jaꞌ junoj txꞌotxꞌ xi, ¿chi skeꞌ yalon jun xi tet sꞌajomal jaxca tiꞌ: 
“¿Tzet yuxan chin ja waꞌne jaxca tiꞌ?” ta ẍi jun xi tuꞌ? w 21 Yutol jaꞌ jun 
tzꞌajlom tuꞌ chi skeꞌ sꞌajon junoj txꞌotxꞌ jaxca chi yoche scꞌul. Cax cꞌal 
junne bey chi tit xꞌotxꞌ chi skꞌana, pero chi skeꞌ swaꞌnen junoj txꞌotxꞌ 
watxꞌ tzet chi ey yul, catuꞌ chi skeꞌ swaꞌnen junoj txꞌotxꞌ pena tzet chi ey 
yul.

22 Yuxan, quey pax tuꞌ Dios yetoj eb ánima. Ey eb smoo ẍaꞌon sjowal 
scꞌul Dios. Smoo eb chi to can bey syaꞌtajilal yin junelne. Cax cꞌal chi 
yoche Dios chi xꞌox el sjowal scꞌul yiban eb, catuꞌ chi txeclo el yipalil, 
pero caw miman chi yute scꞌul, chi yakꞌ cꞌal techa spenail eb. 23 Jaxca 
ton tiꞌ jix yute xꞌoxon el Dios tol caw miman yel oc apnoj swatxꞌ cꞌulal e 
on, yet jix okꞌ scꞌul kin. Yutol peyxa tax jix cu ya can oc yetoj, yet watxꞌ 
ey kalon ket yin swatxꞌil. 24 Cax cꞌal Israel jon, cax cꞌal man Israel oj jon, 
awtebil jon xa yu koc yetoj Dios. 25 Yuxan jix yal Dios yul libro Oseas yul 
An Juun Tzꞌibebil can jaxca tiꞌ:

Jaꞌ wan eb man jin conob oj yet yalantoj, oj wiꞌ oc eb jin conob oj 
an. Jaꞌ eb man cam cꞌulnebil oj wu yet yalantoj an, oj jin cam 
cꞌulne eb an, ẍi Dios. x

 26 Ey jun lugar bey jix yal Dios tet eb jaxca tiꞌ: “Jaextiꞌ, man jin conob 
oj jex an,” ẍi Dios. y

Jaꞌcꞌal ton oc eb a lugar tuꞌ oj al-le oc yuninal oj Dios iquis, ẍi yul 
An Juun tuꞌ. z

27 Albil can wan kꞌane tiꞌ yu naj Isaías, naj ẍejab Dios, yin eb Israel. 
Chi yal can jaxca tiꞌ: “Cax cꞌal oj chꞌib sbisil eb wet Israelal jaxca sbisil 
yarenail jaꞌ mar, pero jaywanne eb oj colcha oj. 28 Yutol nianxane tiempo, 
catuꞌ oj naꞌle oc yin jun yul yiban kꞌinal tiꞌ yu naj Kaawil. Yuxan, jaxca tiꞌ 
oj yun can el skꞌane yin tzꞌajanil,” ẍi yul An Juun. a 29 Jaꞌcꞌalaꞌ naj Isaías 
tuꞌ jix yal can pax naj jaxca tiꞌ:

Jaꞌ naj Kaawil, Yaawil eb a satcan pax oj, kꞌinaloj ta ma col-le can 
el jaywan eb jix can can kicꞌaal oj yu naj. Jix mi cu lawi el cu 
masanil, jaxca jix yun slawi el eb a Sodoma yetoj eb a Gomorra, ẍi 
naj Isaías yul An Juun. b

Jaꞌ Eb Israel Ma Yaoc Jun Watxꞌ Kꞌane Yin Scꞌul
30 Tol chi waltoj tzet chi yal yel oc apnoj wan chi wal e ex tiꞌ an. Jaꞌ eb 

man Israel oj, ma ecꞌ nanon scꞌul eb tzet chi yun yoc eb watxꞌil yul sat 
Dios. Pero jix yal Dios tol ey eb watxꞌ yul sat. Jix yal Dios yin eb jaxca 
tuꞌ, yutol chi yaoc scꞌul eb yin. 31 Jal pax eb Israel, caw jix yaoc snaꞌbal 
eb yin sley Moisés, yet watxꞌ chi oc eb watxꞌil yul sat Dios, snaꞌoni. Pero 
cꞌam chi skeꞌ sjijen jun ley tuꞌ eb. 32 ¿Tzet yuxan jaxca tuꞌ jix elol yiban 
eb? Yutol cꞌam chi yaoc scꞌul eb yin Cristo. Jaꞌ snaꞌon eb tol chi skeꞌ yoc 
eb watxꞌil yul sat Dios yu wan chi el yunen eb tuꞌ. Yutol jaxca junoj chꞌen 
chꞌen bey chi ẍaqꞌuel yajan eb, catuꞌ chi chichon oc scꞌul eb yin, quey tuꞌ 
Cristo yul sat eb. 33 Jix yal Dios skꞌaneal yin Cristo tuꞌ yul An Juun, yet 
chi yal jaxca tiꞌ:

Jaꞌ bey conob Sión, jaꞌ tituꞌ oj jin txꞌox a jun mac txequel snan xol eb 
Israel. Jaxca junoj chꞌen chꞌen bey chi ẍaqꞌuel yajan eb, catuꞌ chi 
telcꞌotoj eb yu, quey tuꞌ oj yun jun mac txequel tuꞌ yul sat eb. Pero 
jaꞌ eb oj yaoc scꞌul yin, ma somcha el scꞌul eb yu, ẍi Dios yul An 
Juun tuꞌ. c

Yochwan Naj Pablo Chi Colcha El Eb Yet Israelal

10  1 Jex wuẍtaj, jex wanab, caw yochwan jin cꞌul chi colcha eb 
wet Israelal. Chin kꞌan jun tiꞌ tet Dios. 2 Yel toni caw chi yiꞌ ey 

sba eb yakꞌon servil Dios. Pero man yotaj oj eb tzet utbil chi yun yakꞌle 
servil Dios jaxca chi yoche tuꞌ. 3 Man yotaj oj eb tzet utbil chi yun yoc 
eb watxꞌil yul sat Dios. Chi yoche eb chi yaoc sba eb watxꞌil yul sat Dios 
yul yet. Yuxan cꞌam chi ẍaꞌ scꞌul eb yoc yin watxꞌil yul sat Dios jaxca chi 
yoche Dios tuꞌ. 4 Yu Cristo cꞌam xa yalon yet sley Moisés yin yakꞌon waꞌxoj 

ánima sattaj Dios. Yutol yal cꞌal mac chi yaoc scꞌul yin naj, watxꞌ chi el oc 
eb sattaj Dios.

5 Albil can yu naj Moisés tzet utbil chi kute cu ba, ta chi koche chi cu 
oc watxꞌil yul sat Dios yu jun ley tuꞌ. Chi yal jaxca tiꞌ: “Ta ey mac chi jijen 
masanil tzet chi yal ley yin tobal kꞌinal, oj ẍaꞌ skꞌinal,” ẍi ley. d 6,7 Pero 
jaꞌ cu colbanil chi cu chaꞌ tiꞌ asan yu chi kaoc cu cꞌul yin Cristo, catuꞌ 
chi yalon Dios tuꞌ tol watxꞌ jon xa yul sat. Chi yal yul An Juun jaxca tiꞌ: 
“Cꞌam sowalil chi cu to satcan” e yu kiꞌon eytej Cristo yu chi colwa kin, 
catuꞌ, “cꞌam sowalil chi cu eytoj yul txꞌotxꞌ,” f yu kiꞌon atej Cristo xol 
eb camnaj. 8 “Jaꞌ jun skꞌaneal colbanile tiꞌ, je yotaj xa. Chi skeꞌ je yalon 
yetoj je tiꞌ. Ey xa oc yin je pixan,” ẍi yul An Juun. g Jaꞌ ton jun skꞌaneal 
tiꞌ chi kal el oj. Jun chi aloni tol sowalil chi kaoc cu cꞌul yin Cristo. 9 Oj 
cu colcha oj ta chi kal yetoj cu tiꞌ, tol jaꞌ Jesús, Kaawil yin masanil, catuꞌ 
chi kaon oc yin cu cꞌul, tol jaꞌ Dios jix pitzcꞌunen a Jesús xol eb camnaj, 
oj cu colcha oj ta chi kun jaxca tuꞌ. 10 Watxꞌ jon yul sat Dios asan yu chi 
kaoc cu cꞌul yin Cristo. Chi cu colchai, yutol chi kal yetoj cu tiꞌ, tol jaꞌ 
Jesucristo, Kaawil.

11 Chi yal yul An Juun jaxca tiꞌ: “Jaꞌ mac oj yaoc scꞌul yin Cristo, man 
oj somcha el scꞌul yin naj,” ẍi yul An Juun. h 12 Cax cꞌal Israel jon, cax 
cꞌal man Israel oj jon, laan jon cꞌal yul sat Dios cu masanil. Yutol jaꞌ naj 
Kaawil, Yaaw ye kiban cu masanil. Miman swatxꞌ cꞌulal Dios chi yakꞌ tet 
yal cꞌal mac chi yal sba tet. 13 Jaxca chi yal yul An Juun: “Masanil eb chi 
yal sba tet naj Kaawil, oj colcha eb,” ẍi yul An Juun. i 14 Pero jaꞌ eb cꞌam to 
chi yaoc scꞌul yin naj Kaawil, ¿tzet oj yute yalon sba eb tet? ¿Tzet oj yun 
yaon oc scꞌul eb yin ta cꞌam to chi yab skꞌaneal eb? Yetoj pax oj, ¿tzet oj 
yute yaben skꞌaneal eb ta cꞌam mac chi alon skꞌaneal tet eb? 15 Pero ¿tzet 
utbil oj yun sto eb yalon el skꞌaneal, ta cꞌam mac chi chejontoj eb? Yuxan 
chi yal pax yul An Juun jaxca tiꞌ: “Jaꞌ eb chi iꞌontoj skꞌaneal tol chi xa skeꞌ 
koc yin watxꞌ cꞌulal yetoj Dios, catuꞌ chi ecꞌ yalon el watxꞌ kꞌane eb. Caw 
chi ecꞌ akꞌle tzalaboj scꞌul eb bey chi ecꞌ eb tuꞌ,” ẍi yul An Juun. j

16 Pero man masanil oj eb chi jijen jun kꞌaneal yet colbanile tiꞌ. Jaxca 
jix yun yalon can naj Isaías: “Mamin, ¿cꞌam mi eb chi yaoc scꞌul yin jun 
kꞌane chi kal tiꞌ on?” ẍi naj Isaías. k 17 Asan yu chi kabe, yuxan chi kaoc 
yin cu cꞌul. Jaꞌ jun kꞌane chi kab tiꞌ, jaꞌ ton skꞌaneal Cristo.

18 Pero, ¿tzet je chi? Jaꞌ eb Israel, ¿ma yab eb jun kꞌaneal yet colbanile 
tiꞌ che naꞌ? Cꞌamaj, jix yab eb masanil. Yutol quey tuꞌ chi yal yul An Juun:

Jaꞌ tzet jix al-le el oj, jix able bey masanil sat txꞌotxꞌ tiꞌ.
Jaꞌ jun kꞌane tuꞌ, jix sajlem yul-laj yiban kꞌinal tiꞌ, ẍi yul An Juun. l

19 Pero ma yaoc eb yin scꞌul, ¿tzet je chi yin eb? ¿Ma naꞌcha el jun kꞌane 
tuꞌ yu eb Israel tuꞌ che naꞌ? Jaꞌ naj Moisés jix alon can tzet jix yal Dios tet 
eb. Chi yal jaxca tiꞌ:

Oj wakꞌ nanon oc je cꞌul yin wan xa conob cꞌam yel oc apnoj.
Yetoj pax oj, oj jin txꞌemtej je jowal yu tzet oj wakꞌ tet wan xa ánima 

cꞌam chi naꞌcha el yu, ẍi Dios yul An Juun. m
20 Jaꞌ naj Isaías, jix stecꞌba sba yalon tzet jix yal Dios tet eb man Israel 

oj. Jix yal jaxca tiꞌ:
Jaꞌ eb cꞌam chin seyon ecꞌ oj, pero jix jin ilcha yu eb.
Yetoj pax tet eb cꞌam chin kꞌanlen ecꞌ oj, jix jin txꞌox jin ba tet eb, ẍi 

Dios. n
21 Jaꞌ naj Isaías tuꞌ, jix yal pax can oj, tzet jix yal Dios yu eb yet Israelal. 

Chi yal jaxca tiꞌ:
Tobal kꞌinal cꞌal wawtentej eb Israel jaintiꞌ an, pero cꞌam nioj chi 

sjije eb. Caw caw snaꞌbal eb, ẍi Dios. o

Jaꞌ Eb Israel Colbil Xa El Oj

11  1 Jaꞌ eb sconob Dios tuꞌ, ¿tumi jix intajnele el eb yu Dios tuꞌ? 
Cꞌamaj, ila jin tinaniꞌ, Israel jin yetoj eb. Yicꞌaal jin pax naj 

Abraham yetoj eb jaintiꞌ. Ey jin oc yin jun bulan yicꞌaal naj Benjamín. 
2 Jaꞌ yet peyxa jix yal can Dios, tol etbil xa eb Israel tuꞌ. Yuxan, jaꞌ tinaniꞌ, 
man intajnebil oj el sconob Dios tuꞌ yu. Kotaj skꞌaneal naj Elías yul An 
Juun. Jaꞌ yet jix txali naj Elías tuꞌ tet Dios junel, catuꞌ jix yalon tzet 
spenail eb yet Israelal tuꞌ. Jix yal jaxca tiꞌ: 3 “Mamin, jaꞌ eb wet conob 
tiꞌ, jix smakꞌ cam wan xa eb ja chejab, catuꞌ jix smakꞌon etextoj smeẍail 
xaambal eb, wan chi akꞌle e ach. Jaꞌ tinaniꞌ, asan jin jix jin cani, pero chi 
yoche eb chin yakꞌ pax camoj,” ẍi naj tet Dios. p 4 Pero jix yal Dios tet naj 
jaxca tiꞌ: “Cꞌamaj, ey jujeb mil winaj sicꞌbil el wu an. Cꞌam bey jix ey kaan 
eb sattaj Baal, q jun chi al-le oc diosal,” ẍi Dios tet naj Elías. r 5 Jaꞌcꞌalaꞌ 
pax tinaniꞌ, ey eb yet Dios xol eb Israel, eb sicꞌbil el yu Dios yu swatxꞌ 
cꞌulal. 6 Yu swatxꞌ cꞌulal Dios, yuxan jix sicꞌle el eb yu, man yu oj tzet jix 
el yunen eb. Kꞌinaloj ta yu tzet chi el yunen eb, yuxan chi sicꞌle el eb. Ta 
jaxca tuꞌ xin, man yu oj swatxꞌ cꞌulal Dios chꞌal tuꞌ, yuxan chi colcha eb.

7 Pero, ¿tzet chi el oc yin eb Israel che naꞌ? Jix yakꞌle eb seyon tzet 
utbil chi yun yoc eb watxꞌil sattaj Dios, pero ma skeꞌ yu eb. Tol asan eb 
sicꞌbil el yu Dios xol eb tuꞌ, asan yu eb tuꞌ chi skeꞌ yu. Jal wan xa xin, 
tol jix akꞌle cawxo el snaꞌbal eb. 8 Jaxca chi yal yul An Juun: “Jaꞌ Dios jix 
akꞌon cawxo el snaꞌbal eb. Yuxan, cax cꞌal chi yil eb yipalil, pero cꞌam chi 

naꞌcha el yu eb. Cax cꞌal chi yab skꞌane Dios eb, pero ma cꞌal taꞌ naꞌcha el 
yu eb. Jaꞌcꞌalaꞌ eb tinaniꞌ,” ẍi yul An Juun. s 9 Jix yal can pax naj rey David 
jaxca tiꞌ:

Jaꞌ xol wan kꞌin chi ya oc eb, jaꞌ ojab tuꞌ chi syalne sba eb, etex ojab 
el eb.

Telcꞌo ojab toj eb xol wan skꞌin tuꞌ. Jul ojab syaꞌtajil yiban eb.
 10 Etex ojab el snaꞌbal eb junelne, yet watxꞌ, cꞌam xa chi snaꞌ nioj Dios 

eb.
Jaxca ojab junoj ánima tenbil ey noan yu tzet ijbil yu, jaxca tuꞌ ojab 

eb tobal kꞌinal, ẍi naj David tuꞌ. t

Tzet Utbil Chi Yun Scolcha Eb Man Israel Oj
11 Chin kꞌanle e ex tinaniꞌ, jaꞌ yet cꞌam chi yaoc scꞌul eb yin Cristo, ¿yin 

junelne jix intajnele can el eb? Cꞌamaj. Yu jix cawxi el snaꞌbal eb, yuxan 
ey eb man Israel oj chi colchai. Jaxa yet oj yilon eb Israel, oj yochen oc 
eb. 12 Yu ma yaoc scꞌul eb Israel tuꞌ yin Cristo, yuxan watxꞌ yet masanil 
ánima yul yiban kꞌinal tiꞌ. Yutol jix can can eb Israel tuꞌ yalan, yuxan caw 
watxꞌ yet eb man Israel oj. Ta jaxca tuꞌ jix yun yel oc apnoj yu ma yaoc 
scꞌul eb yin Cristo, yel xa cꞌal mi watxꞌ ket cu masanil yet oj meltzo pax 
oc snaꞌbal eb Israel junel xa.

13 Pero ey jun tzet chi yoche jin cꞌul chi wal e ex an, jaex man Israel oj. 
Jaꞌ Dios jix akꞌon wopiso jin mulna je nan je xol an. Yuxan, caw miman 
yel oc apnoj jun wopiso tiꞌ yul jin sat an. 14 Chi woche chi yil eb wet 
conob tol lalan je colchai, tala cꞌuxan ey to pax eb chi yoche chi colcha 
pax oj. 15 Jaꞌ eb Israel tuꞌ, intajnebil el eb yu Dios jun tiempoal. Yuxan chi 
skeꞌ yoc masanil wan xa ánima yin watxꞌ cꞌulal. Jaꞌ yet oj chaꞌle pax oc 
eb Israel tuꞌ junel xa xin, jaxca ian xa cꞌal mi tol chi pitzcꞌu a eb ánima 
xol eb camnaj, yutol miman swatxꞌilal oj ẍaꞌ eb masanil. 16 Kꞌinaloj jaꞌ 
ixim babel pan chi eltej yin ixim harina, yet ton Dios ye, ta quey tuꞌ, yet 
ton Dios masanil. Jaxca junoj teꞌ teꞌ, ta yet Dios teꞌ xeꞌ, yet Dios teꞌ skꞌab 
pax oj. 17 Quey ton tuꞌ yel oc apnoj eb Israel. Ey eb Israel jix el yul skꞌab 
Dios. Jaxca junoj skꞌab teꞌ olivo u chi tzocꞌle el yin smimanil, quey tuꞌ eb. 
Jal jaex xin, jaxca junoj skꞌab teꞌ olivo xolajil teꞌ olivo. Quey pax ton tuꞌ 
jex, yutol ma jex Israel oj. Pero jaxca tol jix jex awli can oc sqꞌuexel oj 
eb bey jix tzocꞌle el yin teꞌ smimanil tuꞌ, yutol ey je yalon je yet yetoj eb 
yichmam eb Israel tuꞌ. 18 Pero ma skeꞌ je naꞌoni tol yel watxꞌ jex yintaj eb 
Israel tuꞌ. Yutol jaxca cꞌal junoj skꞌab teꞌ quey jex tuꞌ. Jaꞌ junoj skꞌab teꞌ, 
cꞌam chi skeꞌ chi akꞌon yaxboj teꞌ xeꞌ. Pero tol jaꞌ teꞌ xeꞌ chi akꞌon yaxboj 
teꞌ skꞌab tuꞌ. 19 Tejan je chi jaxca tiꞌ: “Jaꞌ eb Israel tuꞌ, jaxca tol tzocꞌbil el 

ROMANOS 11  

El Nuevo Testamento en Kꞌanjobal de San Miguel Acatán, Guatemala, 2a ed., © 2012, Wycliffe



367

 

v 11:27 Isaías 59:20, 21; 27:9. 

eb yin smimanil, yet watxꞌ jaon, chi cu oc sqꞌuexel oj eb,” tejan je chi. 
20 Yel toni, jaxca tol tzocꞌbil el eb Israel tuꞌ, yutol ma yaoc scꞌul eb yin 
Dios. Jal jaex xin, yu che yaoc je cꞌul yin, yuxan jix jex oc can sqꞌuexel 
oj eb. Yuxan manchej je yecꞌbane je ba, teyne cꞌal je ba. 21 Ila, ma yakꞌ 
Dios smiman cꞌulal yin eb yet cꞌal taꞌ aꞌ. Jaj jex xa mi, man oj yakꞌ miman 
cꞌulal je yin pax oj, ta che yiꞌ el je cꞌul yin. 22 Otajne wej el oj, tol miman 
swatxꞌ cꞌulal Dios. Pero akꞌom cuenta pax Dios sicꞌlebil. Jaꞌ eb ma yaoc 
scꞌul yin tuꞌ, akꞌbil cuenta eb yu. Pero yajban ey jex ecꞌ xin, miman 
swatxꞌ cꞌulal chi xꞌoxo. Sowalil che cawxane oc je ba yin swatxꞌ cꞌulal 
tuꞌ. Ta cꞌamaj, oj jex iꞌle pax el yu Dios jaextiꞌ. 23 Jaꞌ eb Israel tuꞌ, ta oj ya 
pax oc scꞌul eb yin Dios junel xa, oj ale pax oc eb yetoj junel xa. Jaxca tol 
oj awle oc eb yin smimanil junel xa. Yutol chi skeꞌ yunen Dios yetoj eb 
jaxca tuꞌ. 24 Jaex, ma jex Israel oj, jaxca tol jaꞌ yin junoj teꞌ teꞌ xolajil teꞌ 
olivo tzocꞌbil jex el oj. Catuꞌ jix jex awle oc yin jun teꞌ jaꞌ caw olivo. Cax 
cꞌal ma jex cꞌal taꞌ smimanil oj teꞌ yet yalantoj, pero jix jex oc smimanil 
oj teꞌ tinaniꞌ. Ta jaxca tuꞌ jix jex utelei, jaꞌcꞌalaꞌ pax eb Israel, jaxca tol oj 
awle oc eb yin smimanil bey jix el tuꞌ. Kꞌabe ye cꞌal taꞌ eb peyxa. Yuxan oj 
waꞌxoj oc eb yin junel xa.

Ey Jun Cꞌual Oj Colcha Masanil Eb Israel
25 Jex wuẍtaj, jex wanab, jaꞌ wan chi waltoj e ex tiꞌ an, cꞌam mac 

otajnen peyxa, pero jaꞌ tinaniꞌ chi woche che yotajne wej el oj, yet watxꞌ 
cꞌam che yecꞌbane je ba yu je jelanil. Jaꞌ eb wet Israelal tuꞌ, ecꞌal eb jix 
cawxi el snaꞌbal. Oj can eb jaxca tuꞌ, masantaꞌ cꞌal oj tzꞌajnaj eb man 
Israel oj scolcha el oj, 26 catuꞌ oj colcha masanil eb wet Israelal. Jaꞌ jun tiꞌ 
chi woche che yotajne el oj. Yutol chi yal can yul An Juun jaxca tiꞌ:

Jaꞌ bey conob Sión, Jaꞌ tituꞌ oj a jun Colwawom.
Jaꞌ oj oc iꞌon el spenail eb yicꞌaal Jacob.

 27 Jaxca tiꞌ oj wute wakꞌon jin trato yetoj eb an. Yet oj wakꞌon lawoj 
spenail eb an, ẍi Dios yul An Juun. v

28 Jaꞌ eb wet Israelal tuꞌ, scajat sba eb yetoj Dios, yutol cꞌam chi yaoc 
eb yin scꞌul jun skꞌaneal yet colbanile. Quey tuꞌ yakꞌon eb jaxca tiꞌ, yet 
watxꞌ ey jex xa chi skeꞌ je colchai. Pero jaꞌcꞌalaꞌ cam cꞌulnebil eb yu Dios, 
yutol jaꞌ Dios sicꞌnen can el yichmam eb. 29 Yutol jaꞌ tzet chi yakꞌ Dios, 
junelne chi yakꞌa. Cꞌam xa chi yiꞌ ecꞌ junel xa. Jaꞌ eb chi yawte oc Dios 
yetoj, junelne chi yawte oc eb yetoj. 30 Jaꞌ yet yalantoj, man jijyom oj jex 
tet Dios. Jal tinaniꞌ xin, chi okꞌ scꞌul je yin, yutol jaꞌ eb wet Israelal, man 
jijyom oj eb tet Dios. 31 Yel toni, man jijyom oj eb wet Israelal tet Dios 
tinaniꞌ, pero ey tzet yu, yet watxꞌ oj okꞌ pax scꞌul Dios yin eb jaxca chi 
yun yokꞌ scꞌul je yin tinaniꞌ. 32 Jaꞌ Dios chi aloni, tol man jijyom oj jon cu 

masanil jaon ánima jon tiꞌ. Cꞌam chi skeꞌ cu colon cu ba yul ket. Jix cu 
yute jaxca tuꞌ, yet watxꞌ jun laan yokꞌ scꞌul kin cu masanil.

33 Jaꞌ Dios, ¡Cꞌam xa jantaj swatxꞌil! ¡Cꞌam xa jantaj sjelanil! ¡Cꞌam xa 
jantaj tzet yotaj! Cꞌam chi cu tzꞌaji kalon el tzet jix snaꞌbalne el oj, cꞌal 
tzet chi el swaꞌneni. ¡Catuꞌ cꞌam pax junoj chi naꞌcha el sbeybal Dios yu! 
34 Jaxca chi yal yul An Juun: “¿Mac junoj chi skeꞌ yotajnen el snaꞌbal naj 
Kaawil? ¿Mac junoj chi skeꞌ yakꞌon snaꞌbal Dios? 35 ¿Mac junoj chi skeꞌ tol 
jaꞌ babel oj akꞌon junoj tzet yetal tet Dios, catuꞌ tzunan xa chi yakꞌ Dios 
sqꞌuexel tet?” ẍi yul An Juun. w 36 Yutol masanil tzettaj yetal, jaꞌ bey Dios 
chi tita. Jaꞌ Dios jix waꞌnen masanil tzettaj yetal, catuꞌ chi yakꞌon can oj, 
yet watxꞌ chi txeclo el swatxꞌil Dios. Miman ojab yel oc apnoj Dios yin 
tobal kꞌinal. Amén.

Tzet Chi Cu El Oc Oj Yet Chi Kakꞌon Cu Ba Tet Dios

12  1 Jex wuẍtaj, jex wanab, caw chi okꞌ scꞌul Dios kin. Yuxan, chin 
kꞌan e ex, tol che yaoc je ba yul skꞌab Dios, jaxca junoj xaambal 

iquis, junoj caw sakꞌal, catuꞌ chi akꞌle tet, jaxca ojab tuꞌ chi kute kakꞌon 
cu ba tet. Ta chi kakꞌ cu ba tet Dios jaxca tuꞌ, chi yal yel oc apnoj tol yet 
jon, catuꞌ chi kakꞌon servil yin masanil cu cꞌul jaxca chi yoche. 2 Man xa 
ojab laan oj chi kute cu beybal yetoj eb yet yul yiban kꞌinal tiꞌ. Sqꞌuex 
ojab cu naꞌbal, yet watxꞌ chi waꞌxi cꞌal oc cu beybal yin junelne. Ta jaxca 
tuꞌ chi kute cu ba, oj naꞌcha el ku tzet chi yoche Dios kin. Jaꞌ wan tzet chi 
yoche tuꞌ, watxꞌ cꞌal el oj, chi tzala Dios yu, tzꞌajan cꞌal yul sat Dios.

3 Jaꞌ Dios jix akꞌon wopiso tiꞌ an yu swatxꞌ cꞌulal. Yuxan chi waltoj wan 
tiꞌ e ex je masanil. Cꞌam chi skeꞌ cu naꞌon jun jun jon tol jelan jon. Yin ojab 
yeynajil chꞌun cu naꞌoni tzet kopiso. Jaꞌtaꞌcꞌalaꞌ jantaj ye oc cu cꞌul yin 
Dios. Jaxca ojab tuꞌ, chꞌun cu seyon kopiso. 4 Jaꞌ cu mimanil, ecꞌal tujan. 
5 Jaxca cu mimanil tuꞌ, quey jon pax tuꞌ jaon creyente jon tiꞌ. Cax cꞌal ecꞌal 
jon, pero jaxca tol junne animail ke yin Cristo. Jaxca ton masanil tujan cu 
mimanil tuꞌ, junne ye, quey jon ton tuꞌ, junne ke cu masanil. 6 Txꞌoj txꞌoj 
cꞌal kopiso jun jun jon, jaꞌtaꞌcꞌalaꞌ tzet chi el yin scꞌul Dios chi yakꞌ e on 
jun jun jon. Yuxan, sowalil chi kil kopiso tuꞌ jun jun jon. Jaꞌ mac a alo el 
skꞌane Dios jix akꞌle yuneꞌ, sowalil chi yal el oj jaꞌtaꞌcꞌalaꞌ jantaj chi yute 
yaon oc scꞌul yin Dios tuꞌ. 7 Jaꞌ mac a akꞌo servil yet creyenteal jix akꞌle 
yuneꞌ, sowalil watxꞌ chi yute yakꞌon servil eb. Jaꞌ mac cuyu yet creyenteal 
jix akꞌle yuneꞌ, sowalil caw chi yaoc scꞌul scuyon eb. 8 Jaꞌ mac chi skeꞌ yu 
yakꞌon naꞌbale, sowalil chi yil yopiso tuꞌ. Jaꞌ mac chi skeꞌ yu scolwa tet eb 
ánima, yakꞌ ojab tet eb yin masanil scꞌul. Jaꞌ mac chi akꞌle yopiso yilomal 
oj yet creyenteal, yil ojab yin sjichanil. Yetoj pax mac chi okꞌ scꞌul yin eb 
ey oc yin syaꞌilal, colwa ojab tet eb yin tzala cꞌulal.

Tzet Utbil Chꞌun Cu Beybalnen Titiꞌ
9 Cu cam cꞌulne ojab cu ba yetoj jaꞌ caw cam cꞌulal. Yal cꞌal tzet man 

watxꞌ oj, chi cu ya can el oj. Jaxa yin tzettaj yetal watxꞌ, jaꞌ ojab tuꞌ chi 
kaoc cu naꞌbal. 10 Watxꞌ chi kute cu cam cꞌulnen cu ba, yutol kuẍtaj cu 
ba, kanab cu ba. Sowalil chi kiꞌ ey cu ba jun jun jon, yet watxꞌ ey kel oc 
apnoj jun jun jon yul cu sat.

11 Cꞌasan chi kute cu ba tet naj Kaawil. Man ojab isa oj chi kute cu ba 
tet naj. Yin ojab masanil cu cꞌul chi kakꞌon servil naj Kaawil tuꞌ.

12 Tzala jon nej tobal kꞌinal, yutol jaꞌ Dios chi kaoc yip oj cu cꞌul. Tecꞌan 
chi kute cu ba yet chi kilon syaꞌil. Cꞌam chi cu bej cu txali tobal kꞌinal.

13 Colwa jon yin eb ket creyenteal, yet ey tzet caw sowalil chi oc yu eb. 
Akꞌom ojab jon posada tet eb chi ecꞌ cu cꞌatan.

14 Jaꞌ mac pena chi yute scꞌul e on, jaꞌ ojab swatxꞌ cꞌulal Dios chi cu 
kꞌantej yiban eb. Catuꞌ man ojab jaꞌ oj sjowal scꞌul Dios chi cu kꞌantej 
yiban eb, pero jaꞌ ojab swatxꞌ cꞌulal.

15 Tzala jon nej yetoj eb chi tzalai. Cuso jon nej yetoj eb chi cusi.
16 Watxꞌ ojab cꞌal chi kute cu ba tet ket cu masanil. Man ecꞌban oj chi 

kute cu ba. Kute wej cu ba jaxca eb cꞌam yel oc apnoj yul sat ánima. 
Manchej cu naꞌ wej tol caw jelan jon. 17 Ta ey mac chi yakꞌ pena cꞌulalil 
e on, manchej cu pajtze cu ba tet. Watxꞌ ojab cꞌal chi kute cu beybal yil 
masanil eb ánima. 18 Kakꞌ wej kip cu txꞌoxon watxꞌ cꞌulal tet masanil 
ánima, yet watxꞌ, watxꞌ ojab cꞌal kakꞌon yetoj eb. 19 Jex wuẍtaj, jex 
wanab, cꞌam chi skeꞌ cu pajtzen cu ba tet junoj mac txequel. Sowalil chi 
kechbane yet watxꞌ, jaꞌ Dios chi pajtzen tet eb yetoj sjowal scꞌul. Yutol jix 
yal can Dios yul An Juun jaxca tiꞌ: “Jaintiꞌ, ey walon wet waon oc syaꞌtajil 
yiban eb. Jain oj jin pajtze tet eb,” ẍi naj Kaawil. x 20 Chi yalon pax yul An 
Juun jaxca tiꞌ: “Ta chi nocha junoj ja cajat, akꞌ low oj, ta chi taj stiꞌ, akꞌ 
jaꞌ yuqꞌue. Ta jaxca tuꞌ che yute je ba, oj qꞌuixwoj a yu tzet che yuneꞌ,” ẍi 
yul An Juun. y 21 Manchej cu pajtze spenail yet chi yunen spenail eb e on, 
pero jaꞌ ojab watxꞌilal chi yakꞌ ganar yiban spenail tuꞌ.

Jaꞌ Tzet Yopiso Gobierno

13  1 Jijyom ojab chi kute cu ba cu masanil tet eb yaaw, yutol jaꞌ 
Dios chi aon oc eb yin yopiso. Jaꞌ Dios chi aon oc yopiso eb, ta 

cꞌamaj, cꞌam junoj eb ey yopiso. 2 Yuxan, ta ey mac cꞌam chi jijen tzet chi 
yal eb yaaw tuꞌ, chi yal yel oc apnoj, tol jaꞌ tet opiso abil can el yich yu 
Dios cꞌam chi sjije eb. Catuꞌ jaꞌ cꞌal oc chi iꞌontej sjowal scꞌul jun ley cꞌam 
chi sjije tuꞌ yiban. 3 Yutol jaꞌ eb yaaw tuꞌ, ey oc yopiso yu xiw eb cꞌam 
swatxꞌil sbeybal tet eb. Man yu oj xiw eb watxꞌ cꞌal tzet chi el yunen tet 

eb, yuxan ey oc yopiso eb. Yuxan, ta chi koche cꞌam chi cu xiw tet eb, 
watxꞌ ojab cꞌal chi kute cu beybal tet eb. Ta watxꞌ cꞌal chi kute cu beybal, 
chi tzala eb ketoj. 4 Ey oc yopiso eb yu Dios yu swatxꞌil oj masanil ánima. 
Pero ta pena tzet chi el kuneni, smoo chi cu xiw tet eb. Yutol ey yopiso 
eb yaon oc syaꞌilal kiban. Yutol ey oc yopiso eb yu Dios yakꞌon syaꞌilal 
tet mac pena tzet chi el yuneni. 5 Yuxan jije wej tzet chi yal eb yaaw tuꞌ. 
Man asanne oj yutol chi cu xiw yaon oc syaꞌilal Dios kiban, yuxan chi cu 
jije, pero yu ojab tol kotaj tol jaxca tuꞌ chi ẍaꞌ scꞌul Dios, yuxan chi cu jije 
tet eb. 6 Yuxan, sowalil chi kakꞌ cu tolabal jaxca chi yal ley, yutol jaꞌ Dios 
anen oc yopiso eb. Catuꞌ lalan yunen yopiso eb tuꞌ.

7 Yal cꞌal beytet yaawil chi skꞌan el tumin kin, catuꞌ ta jaxca tuꞌ yalon 
ley, kakꞌ wej tet. Cax cꞌal cu boleto, ma junoj cu licencia, cu tolane jaxca 
yalon ley. Ta smoo chi cu xiw tet eb yaaw tuꞌ, xiwo jon nej tet eb xin. Ta 
smoo ey yel oc apnoj eb yul cu sat, ey ojab yel oc apnoj eb yul cu sat. 8 Ta 
ey bey ey cu jecꞌ, kakꞌ wej pax tet eb. Ey jun tujan jaxca tol cu jecꞌ ye tet 
eb ket animail, jaꞌ ton cu cam cꞌulal. Yutol sowalil chi cu cam cꞌulne cu 
ba. Ta chi cam cꞌulne cu ba chi yal yel oc apnoj tol lalan cu jijen sley Dios 
masanil. 9 Ey wan ẍejbanil Dios chi alon jaxca tiꞌ: “Manchej je yaoc je 
mul yul skꞌab je yistil, ma yul skꞌab je yichamil. Manchej jex makꞌwi cam 
ánima. Manchej jex elkꞌanwi, manchej je xijwi kꞌane yin je yet animail. 
Manchej nanon oc je cꞌul yin junoj tzet yetal,” ẍi wan ẍejbanil Dios tuꞌ. z 
Jaꞌ wan jix jin txꞌox eltej tiꞌ, cꞌal wan xa, chi sjunbane ey sba yin jun 
ẍejbanil tiꞌ. “Cam cꞌulne wej je yet animail jaxca che yute je cam cꞌulnen 
je ba jun jun jex.” a 10 Jaꞌ mac chi cam cꞌulne yet animail, cꞌam chi yun 
junoj pena cꞌulalil tet yet animail tuꞌ. Yuxan, ta ey cu cam cꞌulal yin eb, 
chi cu jije masanil sley Dios.

11 Tol chi wal pax jun xa tiꞌ e ex. Otajne wej el tzet ye jun tiempoal tiꞌ 
tinaniꞌ. Yutol jaꞌ tinaniꞌ, stiempoal xa chi el cu weyan, yutol janicꞌxane 
tiempo catuꞌ chi cu colcha el oj. Man jaxca oj yet yalantoj, yet jix babi 
kaoc cu cꞌul yin Cristo. 12 Jaꞌ jun tiempoal tiꞌ tinaniꞌ, jaxca tol akꞌbalil to 
cꞌal, jaxa yet oj cu colcha el tuꞌ xin, jaxca tol oj sajboj el oj. Pero eyman 
chi ecꞌ tiempo tinaniꞌ. Janicꞌxane catuꞌ chi juli. Yuxan chi ojab cu bej 
can wan spenail jaxca chi el yunen eb ánima xol kꞌej kꞌinal. Jaxca ojab 
chi yute yakꞌon jowal junoj soldado yetoj smitxꞌkꞌab, jaxca ojab tuꞌ 
chi kute kakꞌon kip yin yet Dios. Yutol jaxca tol xol saj kꞌinal ey xa cu 
pixan. 13 Jaxca ojab eb watxꞌ chi yute ecꞌab sba yet cꞌualil, jaxca ojab tuꞌ 
chi kute cu ba. Jichan ojab cꞌal chi kute cu beybal yil ánima. Manchej 
cu oc uqꞌuemanil. Manchej cu wejlabi. Manchej cu oc yin amulal, 
manchej el kunen junoj xa tzet man watxꞌ oj yetoj cu mimanil. Manchej 
kakꞌle jowal yetoj junoj xa mac txequel. Manchej kanab oc cu cꞌul yin 

junoj mac txequel. 14 Sowalil chi cu chaꞌ yipalil Jesucristo jaxca chi yun 
junoj soldado yet chi ẍaꞌon smitxꞌkꞌab yet jowal, jaxca tuꞌ chi yun cu 
colon cu ba yetoj yipalil, catuꞌ manchej xa kaoc cu naꞌbal yin wan pena 
chi yoche oc cu pena ochwanilal.

Manchej Cu Naꞌ Oc Yin Ket Creyenteal

14  1 Ey eb creyente man to tecꞌan oj yei, yutol cꞌam to chi naꞌcha 
el scuybanil Cristo sicꞌlebil yu eb. Jaꞌ eb man to tecꞌan oj ye 

tuꞌ, chaꞌ wej oc eb je yetoj. Pero manchej je teele je ba yetoj eb yin 
tzet cꞌam to chi naꞌcha el yu eb tuꞌ. 2 Yutol jaꞌ eb creyente tecꞌan xa 
yei, yotaj eb tol yal cꞌal tzet chi skeꞌ sloꞌon eb ma ẍiꞌon eb. Pero ey eb 
man to tecꞌan oj ye snaꞌbal. Yuxan chi xiw eb ẍiꞌon chiꞌbe. Asan ita 
chi ẍi eb. 3 Jaꞌ jaon mac jon chi cu chiꞌ masanil tzettaj yetal, ma skeꞌ 
kalon skꞌumal eb cꞌam chi chiꞌon masanil tzet chi cu chiꞌ tuꞌ. Yetoj pax 
oj, jaꞌ eb cꞌam chi chiꞌon masanil tzet yetal tuꞌ, ma skeꞌ yalon pax eb 
cu kꞌumal, yutol chaꞌbil jon cꞌal yu Dios yetoj eb. 4 Kꞌinaloj ey junoj 
mac chi mulna bey spatrón. ¿Ey mi kalon ket cu naꞌon oc yin naj tuꞌ 
che naꞌ? Cꞌamaj, asan spatrón naj tuꞌ chi skeꞌ yaloni, ta watxꞌ naj yul 
sat ma cꞌamaj. Yuxan quey jon tuꞌ tet naj Kaawil. Watxꞌ oj cu el oc 
yul sat, yutol ey yipalil naj ey oc ketoj, yet watxꞌ, caw watxꞌ chi kute 
cu ba. 5 Ey eb creyente chi aloni tol ey wan cꞌual mimej yel oc apnoj 
sattaj wanoj xa. Ey eb chi alon xin, tol laan cꞌal jun jun cꞌual, cꞌam 
junoj miman yel oc apnoj. Yuxan cu naꞌ wej yul cu jolom jun jun jon 
beytet yel. 6 Jaꞌ mac chi yiꞌ ey sba yet wan cꞌual chi wal tiꞌ, chi yiꞌ ey 
sba yutol miman yel oc apnoj naj Kaawil yul sat. Jaꞌcꞌalaꞌ pax mac 
cꞌam chi yiꞌ ey sba yet wan cꞌual tuꞌ, cꞌam chi yiꞌ ey sba yutol miman 
yel oc apnoj naj Kaawil yul sat. Yetoj pax jun xa tiꞌ, jaꞌ mac chi ẍi yal 
cꞌal tzet yetal, chi ẍi yutol ey yel oc apnoj naj Kaawil yul sat, yutol chi 
yal yu diosalil tet Dios yu, catuꞌ chi sloꞌoni ma chi ẍiꞌoni. Jal pax mac 
cꞌam chi ẍi ma cꞌam chi sloꞌ masanil xin, cꞌam chi ẍi, yutol ey yel oc 
apnoj naj Kaawil yul sat. Tol chi yal pax yu diosalil tet Dios. 7 Yajban 
iquis jon, man ket oj cu ba. Jaꞌ yet chi cu cami, man pax ket oj cu 
ba. 8 Yajban iquis jon to, chi cu beybalne wej jaxca tzet chi yoche naj 
Kaawil. Jaꞌcꞌalaꞌ yet oj cu cam oj, oj cu cam jaxca chi yoche naj Kaawil 
tuꞌ. Yuxan, cax cꞌal iquis jon ecꞌ oj, cax cꞌal chi cu cami, yet jon cꞌal taꞌ 
naj Kaawil tuꞌ. 9 Yuxan jix cam Cristo, catuꞌ jix pitzcꞌu pax a naj, yet 
watxꞌ chi oc naj Yaawil oj eb camnaj cꞌal Kaawil oj mac jon iquis jon 
pax tiꞌ.

10 Yuxan, cꞌam chi skeꞌ cu naꞌon oc yin junoj ket creyenteal. Cꞌam pax 
chi skeꞌ kaloni, tol cꞌam yel oc apnoj eb. Yutol cu masanil sowalil oj 
cu apnoj sattaj Dios catuꞌ oj snaꞌon oc kin. 11 Yutol chi yal yul An Juun 
jaxca tiꞌ:

Jain Yaaw jin tiꞌ, caw yel chi wal an. Tol oj jul masanil ánima jin 
sattaj, catuꞌ oj ey kaan eb e in an. Sowalil oj yal masanil eb yetoj 
stiꞌ, tol asan jin Dios jin an, ẍi yul An Juun. b

12 Yuxan, sowalil jun jun jon, oj kal tzettaj jix el kunen titiꞌ tet Dios.

Caw Qꞌuixwiltaj Ta Chi Kakꞌ Etex El Snaꞌbal Eb Ket Creyenteal
13 Yuxan, manchej xa skeꞌ cu naꞌon oc kin jun jun jon. Yel watxꞌ jaꞌ 

ojab jun xa tiꞌ chi kune. Tol watxꞌ ojab chi kute cu beybal yil eb ket 
creyenteal, yet watxꞌ cꞌam ojab junoj eb chi etex el ku, catuꞌ cꞌam junoj eb 
chi somcha el snaꞌbal. 14 Jaintiꞌ, yutol ey oc jin cꞌul yin naj Kaawil Jesús 
an, caw wotaj sicꞌlebil an, cꞌam junoj tzet yetal cꞌam chi skeꞌ cu loꞌoni. 
Pero ta ey mac chi naꞌoni, tol ey junoj tzet yetal cꞌam chi skeꞌ sloꞌon yu 
Dios, cꞌam chi skeꞌ yu eb, yutol ey ton sleyal sloꞌon eb yu Dios. 15 Kꞌinaloj 
ey junoj tzet tetal cꞌam chi skeꞌ sloꞌle yu wanoj eb ket creyenteal. Ta yu 
chi cu loꞌ ma yu chi cu chiꞌ, catuꞌ chi cus scꞌul eb, cꞌam cu cam cꞌulal yin 
eb chꞌal tuꞌ. Pero jix cam Cristo yu eb cꞌal ku. Yuxan, caw qꞌuixwiltaj 
ta chi etex el snaꞌbal junoj ánima yu junoj tzet chi cu loꞌ ma tzet chi cu 
chiꞌ. 16 Jaontiꞌ, kotaj tol watxꞌ masanil. Pero ta ey eb chi aloni, tol pena 
swatxꞌ cꞌulal Dios yu chi kal jaxca tuꞌ, yel watxꞌ ta cꞌam chi kal sattaj eb. 
17 Jaꞌ tinaniꞌ, ey jon oc yul skꞌab Dios. Yuxan, man xa smoo oj chi kaoc cu 
naꞌbal yin tzet chi cu loꞌ ma tzet chi cu chiꞌ, cꞌal yin tzet chi kuqꞌue. Pero 
smoo chi kaoc cu naꞌbal yin tzet yetal jichan, cꞌal yin tzet utbil chi koc 
yin watxꞌ cꞌulal yetoj ánima. Catuꞌ chi cu chaꞌon jun tzala cꞌulal chi yakꞌ 
naj Santo Espíritu e on. 18 Ta jaxca tuꞌ chi kute kakꞌon servil Cristo, oj 
tzala Dios ketoj, catuꞌ chi yilon pax eb ket animail, tol watxꞌ cu beybal.

19 Yuxan chi ojab cu naꞌ yin tzet utbil chi yun koc yin watxꞌ cꞌulal cu 
masanil catuꞌ chi kiptzenle cu ba jun jun jon, yet watxꞌ tecꞌan chi kute cu 
ba yin scuybanil Cristo. 20 Caw qꞌuixwiltaj ta chi etex el smulnabal Dios 
yin spixan eb ket creyenteal yu cꞌal tzet chi cu loꞌ ma tzet chi cu chiꞌ. 
Yuxan manchej kute jaxca tuꞌ. Yel toni, cꞌam junoj tzet yetal cꞌam chi skeꞌ 
sloꞌlei, ma cꞌam chi skeꞌ ẍiꞌle yu Dios. Pero ta ey eb chi somcha el snaꞌbal 
yu tzet chi cu loꞌ tuꞌ, ma tzet chi cu chiꞌ tuꞌ, cu bej can cu loꞌoni, ma cu 
chiꞌoni. 21 Yuxan, ta ey eb chi somcha el snaꞌbal yu chi cu chiꞌ chiꞌbe, ma 
yu chi kucꞌ vino, ma yu junoj xa tzet chi el kuneni, yel watxꞌ chi cu bej 
can kunen wan tuꞌ. 22 Yutol ey oc cu cꞌul yin Dios, yuxan kotaj, tol cꞌam 
junoj tzet yetal cꞌam chi skeꞌ cu loꞌoni. Pero chi ojab cu naꞌ wan tiꞌ yul sat 
Dios. Ta kotaj tol chi skeꞌ cu loꞌon masanil tzet yetal, watxꞌ ket. 23 Pero jaꞌ 
yet chi cu loꞌ ma chi cu chiꞌ junoj tzet yetal, ta chi cu naꞌ tol ey sleyal cu 
loꞌon yu Dios, catuꞌ chi to cu loꞌon pax oj, chi oc cu penail tet Dios. Yutol 
cꞌam chi kaoc yin cu cꞌul tol watxꞌ chi el kuneni. Yal cꞌal tzet chi kune, 

ta man watxꞌ oj yul sat Dios, cu naꞌoni, catuꞌ chi kunen pax oj, chi oc cu 
penail tet Dios.

Kun Wej Jaxca Chi Yoche Eb Ket Creyenteal

15  1 Jaontiꞌ, tecꞌan jon xa yin yet Dios, yutol chi xa naꞌcha el ku 
tol cꞌam sowalil wan tuꞌ. Pero ey eb man to tecꞌan oj yei. Chi 

xiw eb yu. Yuxan cu cuenta kakꞌon techa eb cꞌam to stecꞌanil tuꞌ, yet 
watxꞌ manchej somcha el eb ku. Cꞌam chi skeꞌ comon cꞌal chi kute tzet 
chi yoche cu naꞌbal. 2 Jun jun jon, chi ojab kun wej tzet chi ẍaꞌ scꞌul ket 
creyenteal, yet watxꞌ, watxꞌ yet eb. Catuꞌ chi oc eb yin stecꞌanil. 3 Jaꞌ naj 
Cristo, cꞌam chi yun asan tzet chi yoche. Jaꞌ tzet chi yoche Dios jix yuneꞌ. 
Pero chi yal yul An Juun jaxca tiꞌ: “Jaꞌ yet chi buchwa eb ja win, jain 
chi wab pax syaꞌil,” ẍi Jesús yul An Juun tuꞌ. c 4 Masanil tzet tzꞌibebil can 
yul An Juun yet peyxa tuꞌ, ey yopiso cu scuyoni. Chi yakꞌ cu tecꞌanil, chi 
yakꞌon pax smimanil cu cꞌul yet watxꞌ chi ka cꞌal oc Dios yip oj cu cꞌul. 
5 Jaꞌ Dios chi akꞌon cu tecꞌanil, catuꞌ chi yakꞌon pax smimanil cu cꞌul. 
Chin kꞌan tet Dios chi colwa kin yu chi cu ecꞌ yin watxꞌ cꞌulal cu masanil 
jaxca jix yun yecꞌ Cristo. 6 Ta jaxca tuꞌ junxane naꞌbale oj je yuneꞌ. Jun 
laan xa cꞌal je yalon je watxꞌ kꞌane tet Dios, smam naj Kaawil Jesucristo.

Jun Skꞌaneal Yet Colbanile Albil Can El Snan Xol Eb Man Israel Oj
7 Yuxan, sowalil chi cu chaꞌ masanil eb ket creyenteal cu nan cu xol, 

yutol jaxca tuꞌ jix cu yute ẍaꞌon Cristo yu koc yetoj, yu xeclo el oj tol 
miman swatxꞌil scꞌul Dios. 8 Chi wal wan tiꞌ e ex an, yutol jaꞌ Cristo tuꞌ 
jix jul yakꞌ sba yakꞌomal servil eb yet Israelal. Jaꞌ jix jul akꞌon can yun 
tzet yalnaj can Dios tet eb kichmam, yet jix yakꞌon can stiꞌ tet eb. Yuxan 
jaxca tiꞌ jix yute xꞌoxon el Cristo tol chi cꞌal yun tzet chi yal Dios. 9 Yetoj 
pax oj, yu pax eb man Israel oj, yuxan jix jul ecꞌ Cristo, yet watxꞌ chi yal 
eb watxꞌ kꞌane tet Dios, yutol jix okꞌ scꞌul yin eb. Tol chi yal yul An Juun 
jaxca tiꞌ:

Jaꞌ xol eb man Israel oj, oj wal watxꞌ kꞌane e ach.
Oj jin bitꞌne pax wan bitꞌ e ach. d

10 Chi yalon pax jun xa tiꞌ yul An Juun:
Jaex man jex Israel oj, tzala nej yetoj eb sconob Dios. e

11 Ey bey chi yal pax jaxca tiꞌ:
Jantaj jex ma jex Israel oj, al wej je watxꞌ kꞌane tet naj Kaawil.
Je masanil, jaex chex ecꞌ bey jun jun conob, al wej el oj, tol miman 

yel oc apnoj naj Kaawil. f
12 Tzꞌibebil pax can yu naj Isaías yul An Juun tuꞌ jaxca tiꞌ:

Ey jun yicꞌaal naj Isaí oj aloj. Jaꞌ oj ale oc Yaawil oj eb man Israel oj.
Jaꞌ jun tuꞌ, oj yaoc eb yip oj scꞌul, ẍi yul An Juun. g

13 Jaꞌ Dios bey chi tit yip cu cꞌul chi woche chi akꞌon pax je tzala cꞌulal, 
yetoj watxꞌ cꞌulal snan je xol, yutol che yaoc Dios yin je cꞌul. Ta jaxca tuꞌ 
oj yakꞌ cꞌal yip je naꞌbal, yutol jaꞌ Yespíritu Dios chi akꞌon yipalil e ex.

14 Jex wuẍtaj, jex wanab, wotaj sicꞌlebil an, tol watxꞌ je naꞌbal, catuꞌ 
caw jelan jex yin yet Dios. Wotaj an, tol caw chi skeꞌ je yakꞌlen je naꞌbal 
je xol tituꞌ. 15 Cax cꞌal quey tuꞌ je beybal, pero cꞌam chin xiw jin tzꞌibentoj 
wan cuybanile tuꞌ e ex an, yu jin jejon je naꞌ, yet watxꞌ cꞌam chi to qꞌuey 
cꞌulal je yu. Chi wun jaxca tiꞌ an, yutol jaꞌ Dios jix akꞌon jun wopiso tiꞌ 
an yu swatxꞌ cꞌulal. 16 Jaꞌ jix akꞌon wopiso wakꞌon servil Jesucristo snan 
xol eb man Israel oj an. Jaꞌ wopiso akꞌbil yu an, jaꞌ ton alo el skꞌaneal 
yet colbanile jix yakꞌ Dios, yet watxꞌ ey ojab eb man Israel oj, oj waoc 
yul skꞌab an. Jaxca junoj saꞌbeal chi wakꞌ tet Dios. Jun chi ẍaꞌ scꞌul Dios. 
Jaxca tuꞌ eb yul sat, yutol jaꞌ naj Espíritu chi iꞌon oc eb yetoj.

17 Yutol chi mulna Cristo wetoj an, yuxan chi skeꞌ walon an, tol miman 
yel oc apnoj jun mulnail chi wun tet Dios tiꞌ an. 18 Cꞌam chi skeꞌ walon 
tzet jix el yunen wan xa eb chi akꞌwi servil Dios pax oj. Pero cꞌam chin 
xiw walon tzet chi el yunen Cristo yin jin skꞌanbalnen yet jix akꞌle sjije 
eb man Israel oj. Jix jin ecꞌ walon can skꞌaneal tet eb an. Ey pax wan tzet 
yetal jix jin txꞌox el xol eb an. 19 Ey wan milagro, wan tzet yetal chi qꞌuey 
a scꞌul eb yu, txꞌoxbil wu snan xol eb an, cꞌal wan xa tzet chi txꞌoxon el 
yipal Dios. Yutol jix yakꞌ naj Santo Espíritu yipalil e in an. Jaxca cꞌal tuꞌ 
jix jin ecꞌ wute walon el swatxꞌ kꞌane Cristo bey jun jun conob. Jaꞌ bey 
Jerusalén, jaꞌ tituꞌ jix babi wal el an. Jix jin ecꞌ wal el bey jun jun conob, 
masantaꞌ cꞌal jix jin apni bey yul jun lugar chi yij sbi Ilírico. 20 Jaxca cꞌal 
tiꞌ jix wute wakꞌon wip walon el skꞌaneal yet colbanile bey jun jun lugar 
bey cꞌam to chi able skꞌaneal Cristo. Cꞌam chi woche tol jaꞌ bey albil xa 
el yu wanoj xa chin ecꞌ wal el an. 21 Jaxca yalon can yul An Juun bey chi 
yal jaxca tiꞌ:

Jaꞌ bey cꞌam to chi apni skꞌaneal, oj apnoj oc oj.
Yetoj eb cꞌam to cꞌal chi aben skꞌaneal, oj naꞌcha el yu eb, ẍi yul An 

Juun. h

Chi Yoche Naj Pablo Chi To Bey Roma
22,23 Ecꞌal el chi woche chex to wil an. Pero yu wopiso tiꞌ, cꞌam chi skeꞌ 

jex to wiloni. Jal tinaniꞌ xin, jix lawi jin mulnail bey wan lugarlaj tiꞌ. 
24 Yuxan chin naꞌ, jaꞌ yet oj jin toj bey Espaá, catuꞌ oj jex ecꞌ wilon an, yu 
ecꞌ wakꞌon tzalaboj jin cꞌul je yetoj an. Oj xew wecꞌ jayeb oj cꞌu je yetoj 
xin, catuꞌ chi woche chex colwa wetoj yet chin to bey Espaá tuꞌ. 25 Pero 

tinaniꞌ, jaꞌ bey Jerusalén oj jin baboj ecꞌ oj, yu ecꞌ wakꞌon jun colwal tet 
eb etbil xa yu Dios tituꞌ. 26 Yutol jix el yin scꞌul eb a Macedonia yetoj eb a 
Acaya yiꞌon a jun colwal, catuꞌ chi to tet eb creyente mebaꞌ bey Jerusalén 
tuꞌ. 27 Jix el yin scꞌul eb yaontoj jun colwal tuꞌ. Watxꞌ ton jaxca tuꞌ, yutol 
jaxca tol ey sjecꞌ eb tet eb a Jerusalén tuꞌ. Jaꞌ eb a Jerusalén tuꞌ, Israel 
eb. Jaꞌ eb jix colwa yin eb man Israel oj tuꞌ yet jix yalon skꞌaneal yet 
colbanile tet eb. Yuxan, jaꞌ eb man Israel oj tuꞌ, scuenta ton eb scolwa 
yin eb Israel tuꞌ yetoj nioj tzet yetal ey tet eb yetoj scolwal tuꞌ. 28 Yuxan 
sowalil chin ecꞌ wakꞌ jun colwal tuꞌ tet eb a Jerusalén tuꞌ an. Chi lawi tuꞌ 
xin, catuꞌ chex ecꞌ wilon yet lalan jin to bey Espaá tuꞌ an. 29 Wotaj an, tol 
jaꞌ yet oj jin apnoj e ex tuꞌ an, miman swatxꞌ cꞌulal Cristo oj yakꞌ e on.

30 Jex wuẍtaj, jex wanab, jaꞌ naj Yespíritu Dios chi akꞌoni, tol chi cu 
cam cꞌulne cu ba. Yu jun cam cꞌulal tuꞌ chin kꞌan e ex, caw che yakꞌ je 
yip je yoc yin txa wetoj an. Caw chex txali tet Dios wu an, yutol jaxca tiꞌ 
chi yoche scꞌul Kaawil Jesucristo. 31 Che kꞌan tet Dios tol oj jin scol el yul 
skꞌab eb man creyente oj a Judea. Chex txali pax yu jun colwal oj wiꞌtoj 
tet eb creyente a Jerusalén tuꞌ an, yet watxꞌ chi tzala eb yet chi ẍaꞌon eb. 
32 Chex txali pax wu an, yet watxꞌ yin tzala cꞌulal chi yun wapni oc e ex 
tuꞌ an, ta jaxca tuꞌ chi el yin scꞌul Dios. Catuꞌ chin ecꞌ xew jayeb oj cꞌu je 
yetoj tituꞌ an. 33 Jaꞌ Dios akꞌom watxꞌ cꞌulal cu xol, chi woche chi oc Dios 
je yetoj je masanil bey tituꞌ. Amén.

Scawil Cꞌule Jix Yaltoj Naj Pablo

16  1 Chi wabene oc kanab Febe tiꞌ yul je kꞌab, jaꞌ ix diáconisa bey 
iglesia bey conob Cencrea. 2 Watxꞌ che yute je chaꞌon apnoj ix e 

ex tuꞌ, yutol yet xa naj Kaawil ix ketoj. Jaon creyente jon tiꞌ, smoo jaxca 
tuꞌ chi kute cu chaꞌon eb kuẍtaj ma eb kanab chi ecꞌ cu cꞌatan. Chex 
colwa yin ix yin yal cꞌal tzet yetal chi skꞌan ix e ex, yutol ecꞌal mac bey 
chi colwa ix. Ila pax jaintiꞌ, jix colwa ix win an.

3 Chi watoj scawil scꞌul kanab Priscila yetoj kuẍtaj Aquila, eb wet 
mulnawomal yin smulnail Cristo Jesús. 4 Ian makꞌbil cam eb junel, yet jix 
bet eb jin scolon el yul skꞌab camich an. Yuxan caw chi wal yu diosalil tet eb. 
Man asanne oj jin chi wal yu diosalil tet eb, yu jix jin col-le an, pero chi yal yu 
diosalil pax eb creyente tet eb bey jun jun iglesia. 5 Chi wa pax toj scawil scꞌul 
eb creyente chi syamba sba bey sna eb yin culto. Chi watoj scawil scꞌul kuẍtaj 
Epeneto. Caw ey jin cam cꞌulal yin naj, yutol jaꞌ naj babel jix yaoc scꞌul yin 
Cristo bey scuenta Asia. 6 Chi watoj scawil scꞌul kanab María, caw chi mulna 
ix snan je xol. 7 Chi watoj scawil scꞌul eb wet conob Andrónico yetoj Junias. 
Wet presowomal jin ba yetoj eb scawanil yet junel. Miman yel oc apnoj eb cu 
nan cu xol, jaon ẍejab Cristo jon tiꞌ. Babel jix yaoc scꞌul eb yin Cristo e in an.

8 Chi watoj scawil scꞌul kuẍtaj Amplias. Ey pax jin cam cꞌulal yin naj, 
yutol ey oc scꞌul naj yin naj Kaawil. 9 Chi watoj scawil scꞌul kuẍtaj Urbano, 

i 16:16 Jaꞌ sbeybal eb yet tiempoal tuꞌ, tol chi sꞌuble el stiꞌ yet chi ẍaꞌlen sba yu xꞌoxon el 
scam cꞌulal. 

yutol chi mulna ketoj yin smulnail Cristo Jesús. Chi watoj tet kuẍtaj 
Estaquis yutol ey pax jin cam cꞌulal yin naj. 10 Chi watoj scawil scꞌul kuẍtaj 
Apeles. Jaꞌ jun kuẍtaj tuꞌ, caw tecꞌan chi yute sba naj yin syaꞌtajilal. Caw 
miman txequel tol ey oc scꞌul naj yin Cristo. Chi wa pax toj scawil scꞌul eb 
yetbi Aristóbulo. 11 Chi watoj scawil scꞌul naj wet conob Herodión, yetoj 
eb yetbi Narciso, creyente xa eb. 12 Chi watoj scawil scꞌul kanab Trifena 
yetoj Trifosa, tol caw chi mulna eb yin smulnail naj Kaawil. Chi wa pax 
toj tet kanab Pérsida. Caw ey cu cam cꞌulal yin ix yutol caw chi mulna ix 
yin smulnail naj Kaawil. 13 Chi watoj scawil scꞌul kuẍtaj Rufo, naj otajbil 
xol yet creyenteal, cꞌal scawil scꞌul xutx pax oj. Jaꞌ xutx tuꞌ, jaxca scꞌul 
yin yuneꞌ, quey tuꞌ jix yute scꞌul win an. 14 Chi watoj scawil scꞌul kuẍtaj 
Asíncristo, Flegonte, Hermas, Patrobas, Hermes, cꞌal eb kuẍtaj chi syamba 
sba yin culto yetoj eb. 15 Chi watoj scawil scꞌul kuẍtaj Filólogo, yetoj kanab 
Julia, yetoj kuẍtaj Nereo, cꞌal ix yanab Nereo tuꞌ, yetoj kuẍtaj Olimpas, cꞌal 
masanil eb yet xa Dios chi syamba sba yetoj eb.

16 Jaꞌ yet che chaꞌlen je ba, che yakꞌlen scawil je cꞌul yin cam cꞌulalil, yutol 
yet jex xa Dios. i Tol chi ya pax toj scawil je cꞌul eb bey wan yiglesia Cristo tiꞌ.

17 Jex wuẍtaj, jex wanab, il wej je ba tet eb chi yakꞌle je spoꞌontoj. Eb 
chi yakꞌle somontoj je naꞌbal. Yutol man jaxca oj tuꞌ yalon cuybanile 
cuybil je yu. Yuxan, poꞌ wej el je ba xol eb. 18 Yutol, jaꞌ eb tuꞌ manaj naj 
Kaawil Jesucristo chi yakꞌ servil eb. Asanne yecꞌbanen sba eb chi yuneꞌ. 
Chi etnele eb cꞌam chi naꞌcha el yu, yu eb. Chi yetne eb yutol asanne tzet 
chi yoche chi yab eb chi yal tet eb tuꞌ. Pero man watxꞌ oj tzet chi yal eb. 
19 Pero jaextiꞌ, masanil ánima otajnen tzet che yute je jijen skꞌane Dios. 
Yuxan caw chi tzala jin cꞌul je yu. Chi woche an, tol jelan che yute je ba 
je yunen tzet watxꞌ, jal pax tzet cꞌam swatxꞌil xin, man che yuneꞌ. 20 Jaꞌ 
Dios chi akꞌon watxꞌ cꞌulal kin, jaꞌ Dios oj akꞌon je yip yu je yakꞌon ganar 
naj Satanás yin nianne tiempo, catuꞌ oj can naj yalan je yu. Chi woche 
chi xꞌox swatxꞌ cꞌulal naj Kaawil Jesucristo e ex tituꞌ an.

21 Chi yatoj scawil je cꞌul naj Timoteo, naj wet mulnawomal, cꞌal eb wet 
conob Lucio, yetoj Jasón, cꞌal Sosípater.

Jaꞌ Naj Tercio, Tzꞌiblom Ye Naj Yu Naj Pablo, Chi Yatoj Scawil Scꞌul Eb
22 Chi wa pax toj scawil je cꞌul yin naj Jesucristo, jain Tercio jin tiꞌ. Jain 

lalan jin tzꞌiben el jun carta tiꞌ yu naj Pablo an.

Chi Kꞌanab Pax Naj Pablo Junel Xa
23 Chi ya pax toj scawil je cꞌul kuẍtaj Gayo. Tol jaꞌ bey sna naj ey jin 

ecꞌ oj. Jaꞌ bey sna naj tiꞌ chi syamba sba eb creyente yin culto. Chi yatoj 

scawil je cꞌul kuẍtaj Erasto, Jaꞌ naj tesorero ye yu eb conob tiꞌ, yetoj pax 
kuẍtaj Cuarto.

[24 Chi woche chi xꞌox swatxꞌ cꞌulal naj Kaawil Jesucristo e ex je 
masanil tituꞌ an. Amén.]

Watxꞌ Kꞌane Jix Yal Naj Pablo Tet Dios
25 Jaꞌ tinaniꞌ, kal wej watxꞌ kꞌane tet Dios, yutol jaꞌ Dios chi skeꞌ yakꞌon 

cu tecꞌanil. Jaxca tuꞌ yalon jun skꞌaneal yet colbanile chi wal can el oj, 
jaꞌ ton skꞌaneal Jesucristo. Jaꞌ tax yet cꞌam to chi waꞌxi yul yiban kꞌinal 
tiꞌ yu Dios, ewantaj to ye skꞌaneal Cristo, yet watxꞌ cꞌam mac comon cꞌal 
chi otajnen el oj. 26 Pero jaꞌ tinaniꞌ xin, chi yakꞌ otajnele el jun kꞌane tuꞌ 
yul An Juun Tzꞌibebil can yu eb ẍejab Dios, jaꞌ ton eb profeta. Jaꞌ Dios 
ey cꞌal taꞌ ecꞌ yin tobal kꞌinal. Jaꞌ chi aloni, tol jaꞌ eb ánima bey jun jun 
conob, eb Israel, cꞌal eb man Israel oj, sowalil chi yotajne el eb jun kꞌane 
tiꞌ, yet watxꞌ chi yaoc scꞌul eb yin, catuꞌ chi sjijen eb. 27 Asan Dios otajnen 
masanil tzettaj yetal. Kal wej watxꞌ kꞌane tet Dios yin tobal kꞌinal yu naj 
Jesucristo. Amén. 

